
			དཔེ་སྒྲིག་པའི་གསལ་བཤད། སྐྱེ་སྒོ་གཅོད་པའི་གློག་རྡུལ་འཕྲུལ་དེབ་འདི།། ལྷ་སའི་ཚོང་བ་ཨ༷་ཆེན་ཚེ༷་རི༷ང་གིས།། ཚེ་འདས་མ་རྒན་ཀླུ༷་ཐ༷ར་འཚོ༷་གཙོར་བྱས།། མཁའ་མཉམ་སེམས་ཅན་དག་པའི་ཞིང་ཁམས་སུ།། སྐྱེས་ནས་རྣམ་མཁྱེན་གོ་འཕང་འཐོབ་ཕྱིར་བཀྲམས།། 

			སྤྱིར་ནམ་མཁས་ཁྱབ་པའི་འགྲོ་བ་ཕོ་མོ་སུ་ཡིན་ཀྱང་། འཕྲད་པར་དཀའ་བ་སངས་རྒྱས་གཡུང་དྲུང་བོན་གྱི་བསྟན་པའི་སྒོར་ཞུགས་ནས། མི་དགེ་བཅུ་སྤོང་གི་སྡིག་པ་ཕྲ་ཞིང་ཕྲ་བ་ནས་རྣམ་པར་འཛེམ་ཞིང་།  ལས་ཀྱི་དགེ་བ་བཅུ་བོ་དང་དུ་ལེན་པ་ལས་གཞན། ཕྱག་དང་བསྐོར་བ་བྱེད་པ་དང་། མཆོད་འབུལ་དང་ཉེའུ་འདོན་པ།  ལམ་འཕྲང་དང་ཆུ་ཟམ་བཟོ་བ།  ལྷ་སྐུ་དང་ས་ཚཱ་འདེབས་པ།  གསས་ཁང་དང་ཁོར་ཡུག་གཙང་སྦྲ་བྱེད་པ་སོགས།  ལུས་ངག་ཡིད་གསུམ་གྱི་སྒོ་ནས་སེམས་ཅན་གཞན་ལ་ཕན་འདོགས་ཀྱི་ཀུན་སློང་རྣམ་པར་དག་པའང་དགེ་བའི་ངོ་བོར་འགྱུར་བས་ཀུན་གྱིས་ཡིད་ཆེས་ཀྱི་དད་པ་བརྟན་པོ་ངང་གིས་འཕེལ་བས་ན། རྣམ་དཀར་དགེ་ལ་འདུན་པའི་སྐྱེ་བོ་ཕོ་མོས་སྡིག་སྤོང་དགེ་སྒྲུབ་དང་།  སྙིང་པོ་བཟླས་བརྗོད།  བོན་སྤྱོད་གོང་འཕེལ་དུ་གཏོང་བའི་རིམ་པ་ལ་ཆེད་དུ་དམིགས་ཏེ།  ལྷ་སར་བཞུགས་པའི་ཚོང་བ་ཨ་ཚེ་རིང་གི་མ་ཡུམ་ཚེ་འདས་ཀླུ་ཐར་འཚོའི་དགེ་རྩར་དམིགས་ནས་ཀུན་ལ་མཁོ་རྒུའི་རེ་བ་ཡོངས་སུ་བསྐང་བའི་ཕྱིར་དུ་༼ངན་སོང་སྐྱེ་སྒོ་གཅོད་པའི་མདོ་༽འདི་དེང་རབས་འཕྲུལ་དེབ་ཏུ་བཟོས་པ་ལགས་པས། དགེ་བ་འདིས་ཀྱང་མ་གྱུར་ནམ་མཁའི་མཐའ་དང་མཉམ་པའི་སེམས་ཅན་ཐམས་ཅད་དང་། ཁྱད་པར་དུ་སྲིད་པ་བར་དོར་འཁྱམས་པའི་མགོན་མེད་སྐྱབས་བྲལ་གྱི་སེམས་ཅན་རྣམས་ཀྱི་རྒྱུད་ལ་དགེ་བའི་ས་བོན་ལེགས་པར་སྨིན་ཏེ། གནས་དག་པ་འོལ་མོ་གླིང་གི་ཞིང་ཁམས་སུ་མེ་ཏོག་པདྨའི་ཁ་ལ་རྫུས་ཏེ་སྐྱེས་ནས། ཐེག་པ་རིམ་པ་དགུ་དང་བོན་སྒོ་བཞི་མཛོད་ལྔའི་རྒྱུད་ལས་གྲོལ་ནས་རྣམ་མཁྱེན་ཡེ་ཤེས་མཆོག་གི་གོ་འཕང་བདེ་བླག་ཏུ་འཐོབ་པའི་རྒྱུ་རུ་གྱུར་ཅིག་གུ།

			

			

			༄༅།། ཨེ་མ་ཧོ། བདེ་ཆེན་རྒྱལ་པོ་ཀུན་བཟང་རྒྱལ་བ་འདུས། །

			མི་བརྗེད་གཟུངས་ལྡན་ཤེས་རབ་སྨྲ་བའི་སེང་། །

			འཛམ་གླིང་བོན་གྱི་གཙུག་རྒྱན་མཉམ་མེད་པ། །

			ཤེས་རབ་རྒྱལ་མཚན་ཞབས་ལ་གསོལ་བ་འདེབས། །

			

			སྐྱབས་འགྲོ། བདག་དང་འགྲོ་བ་སེམས་ཅན་ཐམས་ཅད་ཀྱི། །སྐྱབས་ཀྱི་དང་པོ་བླ་མ་དམ་པ་རྣམས་ལ་སྐྱབས་སུ་མཆིའོ། །སངས་རྒྱས་ལ་སྐྱབས་སུ་མཆིའོ། །བོན་ལ་སྐྱབས་སུ་མཆིའོ། །གཤེན་རབས་གཡུང་དྲུང་སེམས་དཔའི་ཚོགས་རྣམས་ལ་སྐྱབས་སུ་མཆིའོ། །བཀའ་སྐྱོང་ཡེ་ཤེས་ཀྱི་དབལ་མོ་ལ་སོགས་བསྟན་སྲུང་ཡེ་ཤེས་པའི་ལྷ་ཚོགས་རྣམས་ལ་སྐྱབས་སུ་མཆིའོ། །
   སེམས་བསྐྱེད། བླ་མ་སངས་རྒྱས་བོན་དང་གཤེན་རབས་ལ། །བྱང་ཆུབ་མ་ཐོབ་བར་དུ་བདག་སྐྱབས་མཆི། །མར་གྱུར་འགྲོ་རྣམས་སྲིད་མཚོ་ལས་སྒྲོལ་ཕྱིར། །བདག་ནི་བྱང་ཆུབ་མཆོག་ཏུ་སེམས་བསྐྱེད་དོ། །མཁའ་མཉམ་སེམས་ཅན་ཐམས་ཅད་བདེ་བ་དང་བདེ་བའི་རྒྱུ་དང་ལྡན་པར་གྱུར་ཅིག  སེམས་ཅན་ཐམས་ཅད་སྡུག་བསྔལ་དང་སྡུག་བསྔལ་གྱི་རྒྱུ་དང་བྲལ་བར་གྱུར་ཅིག སེམས་ཅན་ཐམས་ཅད་སྡུག་བསྔལ་མེད་པའི་བདེ་བ་དང་ལྡན་པར་གྱུར་ཅིག  སེམས་ཅན་ཐམས་ཅད་བདེ་སྡུག་གཉིས་དང་བྲལ་བའི་བཏང་སྙོམས་ཚད་མེད་པ་ལ་སེམས་གནས་པར་གྱུར་ཅིག། 

			

		

	
		
			.

			༄༅།། རྒྱལ་བ་གཉིས་པ་མཉམ་མེད་ཤེས་རབ་རྒྱལ་མཚན་མཆོག་གི་བསྟོད་ཕྱག་སྐུ་གསུམ་ལྷུན་གྲུབ།

			ཨེ་མ་ཧོ། བདེ་ཆེན་ལྷུན་གྲུབ་བོན་སྐུའི་ངང་ཉིད་ལས། །མ་འགགས་རོལ་པ་ལོངས་སྐུའི་འོད་ཟེར་གསལ། །ཅི་མཛད་ཐབས་མཁས་སྤྲུལ་སྐུའི་ཕྲིན་ལས་ཅན། །སྐུ་གསུམ་ངོ་བོ་མཉམ་མེད་རིན་པོ་ཆེ། །ཚད་མེད་ཐུགས་རྗེས་འགྲོ་བ་སྐྱོབས་པའི་ཕྱིར། །མོས་པས་སྤྱན་འདྲེན་བརྩེ་བས་འདིར་གཤེགས་ཤིང༌། །ཉི་ཟླ་པདྨ་བརྩེགས་པའི་གདན་སྟེངས་སུ། །དགྱེས་པའི་ཚུལ་གྱིས་བརྟན་པར་བཞུགས་སུ་གསོལ། །ལུས་ཀྱི་ཕྱག་བགྱིས་སྣ་ཚོགས་རྒྱན་དང་བཅས། །ངག་གི་ཕྱག་བགྱིས་སྤྲོ་དགའི་དབྱངས་དང་བཅས། །ཡིད་ཀྱི་ཕྱག་བགྱིས་བརྩེ་བའི་མཆོག་བསྐྱེད་པའི། །སྒོ་གསུམ་རྣམ་དག་སྦྱར་ལ་གུས་ཕྱག་འཚལ། །བདག་སོགས་མཁའ་མཉམ་སེམས་ཅན་ཐམས་ཅད་ཀྱིས། །མི་དགེ་བཅུ་སོགས་འགལ་བ་ཅི་བགྱིས་པ། །མཁྱེན་ལྡན་བརྩེ་བའི་སྤྱན་སྔར་མཐོལ་ཞིང་བཤགས། །ལས་སྒྲིབ་མ་ལུས་ཐུགས་རྗེ་བྱང་བར་མཛོད། །ཕྱི་ནང་གསང་གསུམ་མཆོད་སྤྲིན་རྣམ་དག་ཚོགས། །སྒྲིབ་གཉིས་རྣམ་བྱང་ཚོགས་གཉིས་རབ་རྫོགས་ཕྱིར། །རྩེ་གཅིག་མོས་པའི་སྟོབས་ཀྱིས་མཆོད་པ་འབུལ། །ཐུགས་རྗེས་ཆེན་པོའི་དབྱིངས་སུ་བཞེས་སུ་གསོལ། །སྔོན་སྦྱང་ལས་གྲུབ་དལ་འབྱོར་ཕུན་སུམ་ཚོགས། །ཐར་པའི་ལམ་མཆོག་ཕ་རོལ་ཕྱིན་བཅུར་སྤྱོད། །རྒྱུ་འབྲས་ལས་ལ་བློ་ཡི་ཐེ་ཚོམ་བྲལ། །བསྟན་འཛིན་སྐྱེས་བུའི་ཞབས་ལ་གུས་ཕྱག་འཚལ། །ལྷུན་པོའི་སྐུ་ལ་བསླབ་གསུམ་འོད་སྟོང་འབར། །ཚངས་པའི་མགུར་ལས་བརྒྱད་ཁྲི་བཞི་སྟོང་སྤྲོས། །མཉམ་པའི་ཐུགས་ལ་ཇི་ལྟ་ཇི་སྙེད་གསལ། །རྗེ་འགྲན་ཟླ་བྲལ་ལ་གུས་ཕྱག་འཚལ། །ཚད་མེད་ཐུགས་རྗེས་འགྲོ་ལ་བུ་བཞིན་སྐྱོབས། །དབང་བཞི་ཡོངས་རྫོགས་སྐུ་བཞིའི་ལྷ་ཞལ་ཁུམས། །ཉིས་བརྒྱ་ལྔ་བཅུ་བསྟན་པའི་སྲོག་ཤིང་འཛུག བསླབ་གསུམ་དབང་ཕྱུག་ཞབས་ལ་གུས་ཕྱག་འཚལ། །བརྒྱད་ཁྲི་བཞི་སྟོང་རྒྱ་མཚོའི་ཀློང་ཡངས་ནས། །རྣམ་གསུམ་ཤེས་རབ་རིག་པའི་གློག་འཕྲེང་འཁྱུག ཚད་གསུམ་ཟུང་འབྲེལ་ལུང་རིག་འབྲུག་ལྟར་སྒྲོག ལུང་རིག་མངའ་བདག་ཞབས་ལ་གུས་ཕྱག་འཚལ། །སྦྱངས་པའི་སྟོབས་ལས་ཤེས་བྱའི་དཀྱིལ་འཁོར་གསལ། །བརྩེ་བའི་སྟོབས་ཀྱིས་འགྲོ་ལ་མ་ལྟར་བྱམས། །དགེ་ལེགས་ཀུན་འབྱུང་ཡོན་ཏན་ཀུན་གྱི་གཏེར། །མཁྱེན་བརྩེའི་བདག་ཉིད་ཞབས་ལ་གུས་ཕྱག་འཚལ། །མཐའ་བྲལ་ལྟ་བས་སྤྱི་རྒྱ་རླབས་ཀྱིས་གཅོད། །ཤུགས་ཆེན་སྤྱོད་པས་ཉོན་མོངས་གདར་ཤ་གཅོད། །གཡོ་མེད་སྒོམ་པས་སེམས་ཉིད་གདེངས་མདངས་གསལ། །རྗེ་བཀའ་དྲིན་ཅན་ལ་གུས་ཕྱག་འཚལ། །རྣམ་དག་ཡེ་སྲུང་ཀུན་བཟང་རང་ས་ཟིན། །རྣམ་བཞིའི་ཕྲིན་ལས་རྩལ་མེད་ལྷུན་གྱིས་གྲུབ། །མཆོག་མཐུན་དངོས་གྲུབ་རེ་དྭོགས་མེད་པར་ཐོབ། །རྗེ་ཐུགས་རྗེ་ཅན་ལ་གུས་ཕྱག་འཚལ། །བྱིན་རླབས་བརྒྱུད་པའི་སྤྲིན་དཔུང་མཁའ་ལ་འཁྲིགས། །འགག་མེད་རོལ་པའི་གྲུ་ཆར་ཀློང་དུ་འཁྱིལ། །སྡུག་བསྔལ་ཉོན་མོངས་ཚ་གདུང་བསིལ་མཛད་པ། །བརྒྱུད་གསུམ་འཛིན་པའི་ཞབས་ལ་གུས་ཕྱག་འཚལ། །འཆད་པའི་ངག་གིས་གདུལ་བྱ་སྤྲོ་ཞིང་དྭངས། །རྩོམ་པའི་སྟོབས་ཀྱིས་ཐེག་དགུ་རབ་གསལ་ཞིང༌། །རྩོད་པའི་ཤུགས་ཀྱིས་ལོག་རྟོག་བྲག་རི་གཞོམ། །བསྟན་པ་གསལ་བྱེད་མཛད་ལ་གུས་ཕྱག་འཚལ། །འདིས་བསྟོད་དགེ་དང་དུས་གསུམ་བསགས་པའི་མཐུས། །བདག་འཛིན་ཉོན་མོངས་སྡུག་བསྔལ་གྲོལ་ནས་ཀྱང༌། །བདེ་ཆེན་བྱང་ཆུབ་མཆོག་གི་ལམ་ཕྱེད་ནས། །མཁའ་ཁྱབ་འགྲོ་བ་ཀུན་མཁྱེན་མྱུར་ཐོབ་ཤོག བདག་ཀྱང་འདི་ནས་བླ་མེད་མ་ཐོབ་བར། །ལམ་གྱི་བར་ཆད་ཞི་དང་མཐུན་རྐྱེན་ཚོགས། །ཐེག་ཆེན་ལམ་བསྒྲོད་དོན་གཉིས་ལྷུན་གྲུབ་ནས། །སྐུ་གསུམ་སྤྲུལ་པ་འགྲོ་བའི་དོན་བྱེད་ཤོག །

			

		

	
		
			.

			༄༅།། ཤེས་རབ་ལྷ་མཆོག་སྨྲ་བའི་སེང་གེའི་མཆོད་བསྟོད་ཨུཏྤལ་ལའི་འཕྲེང་བ།

			ཨེ་མ་ཧོ། ཀུན་སྐྱོབས་མཐུ་ལྡན་བློ་གྲོས་གཏེར་འཛིན་སྨྲ་བའི་སེང་གེ་ཐུགས་རྗེ་ཅན། །མཚན་དཔེ་རབ་རྫོགས་གུར་གུམ་མདོག་དམར་ཞལ་གཅིག་ཕྱག་གཉིས་འཛུམ་མདངས་ལྡན། །སྟོང་གསུམ་ཀུན་གྲགས་སྒྲ་རྒྱལ་འབྲུག་གི་ཁྲི་ལ་རོལ་པའི་འགྱིང་བག་ཅན། །འཕྲུལ་ཆེན་ཡི་གེ་བཞི་བཅུས་རབ་སྤྲས་བཀྲ་གསལ་ན་བཟའ་ལེགས་པར་བགོས། །རྒྱུད་ལུང་མན་ངག་སྡེ་སྣོད་ཀུན་འབྱུང་གཏོ་ཡི་བཀའ་སྒྲོམ་རབ་ཏུ་འགེལ། །ཕྱག་གཡས་སྔོན་དམར་ཤེས་རབ་རལ་གྲིས་འཁྲུལ་རྟོག་བདག་འཛིན་རྩད་ནས་གཅོད། །གཡོན་པས་གསལ་བའི་སྒྲོན་མེས་འགྲོ་བ་མ་རིག་བློ་མུན་སེལ་བར་མཛད། །གཡས་གཡོན་ཕྲག་གཉིས་འབར་བའི་ཉི་ཟླ་ཐབས་ཤེས་ཟུང་འབྲེལ་ཚུལ་དུ་བརྗིད། །གཡུ་ཡི་ཟུར་ཕུད་རིགས་ཀྱི་རྟགས་སོགས་ཞི་རྒྱན་མཛེས་པའི་རྒྱན་གྱིས་བརྒྱན། །ལེགས་པ་ཀུན་འབྱུང་རྒྱལ་དང་རྒྱལ་སྲས་ཐམས་ཅད་འདུས་པའི་ངོ་བོ་ཉིད། །མཐའ་རིང་འཁོར་བའི་རྒྱ་མཚོ་འདི་ལས་ཉེ་བར་སྒྲོལ་མཛད་ཕྲིན་ལས་ཅན། །ལུས་ངག་ཡིད་གསུམ་སྒོ་ནས་དྭངས་བས་ཁྱེད་ལ་རབ་ཏུ་ཕྱག་བགྱིས་པས། །མི་ཕམ་རྒྱལ་མཛད་དགྱེས་པའི་ཞབས་པད་བདག་གི་སྤྱི་བོར་མྱུར་དུ་ཞོག །དམ་པར་སྨད་པའི་ལས་རྣམས་གང་བགྱིས་སྤྱན་སྔར་བཤགས་སོ་བཟོད་པར་གསོལ། །ཕུན་ཚོགས་ལྡན་ཀྱང་དངོས་འབྱོར་ཡིད་སྤྲུལ་མཆོད་ཚོགས་འབུལ་ལོ་ཐུགས་རྗེ་བཞེས། །ཉིན་མཚན་ཀུན་ཏུ་འདུན་པས་བསམ་ཀྱང་ད་རུང་ཁྱེད་ཀྱི་ཐུགས་རྗེའི་ཤུགས། །ཅུང་ཟད་མེད་སྙམ་འོན་ཀྱང་བདག་གི་ཉེས་པའི་སྐྱོན་གྱི་སྒྲིབ་པར་ཟད། །རབ་འབྱམས་ཤེས་བྱའི་ཚོགས་ཀུན་ཀུན་གསལ་བློ་གྲོས་བདག་ལ་མྱུར་དུ་སྩོལ། །བདག་ལ་མགོན་བྱེད་རེ་ས་ཁྱེད་ལས་ལྷག་པའི་གཞན་ན་སུ་མེད་པས། །དུས་རྣམ་ཀུན་ཏུ་མི་འབྲལ་ཁྱེད་ཀྱི་ཐུགས་རྗེས་བདག་ལ་ཟུངས་དུ་གསོལ། །བདག་གིས་གཞན་ཕྱིར་བཀའ་ཡི་འཁོར་ལོ་བསྐོར་ཞིང་འགྲོ་རྣམས་མྱུར་སྒྲོལ་ཤོག།

		

	
		
			.

			༄༅།། བར་ཆད་ལམ་སེལ་བསམ་པ་མྱུར་འགྲུབ་ཅེས་བྱ་བ་བཞུགས།

			.

			༄༅།། ཡུམ་ཆེན་བྱམས་མ་ཆེན་མོའི་སྔགས་བསྟོད་བཞུགས་སོ།།

			

			ཡུམ་ཆེན་ཤེས་རབ་བྱམས་མ་ལ་ཕྱག་འཚལ་ལོ། །འདིར་བྱམས་མ་ཆེན་མོ་རྩ་བའི་འབུམ་བཞི་ལས། འཇུག་པའི་ཆོ་ག་ལ་བཞི་སྟེ། སྐྱབས་སུ་འགྲོ་བ་དང༌། གསོ་སྦྱོང༌། སེམས་བཟུང་བ། སེམས་བསྐྱེད་པའོ། །དང་པོ་སྐྱབས་སུ་འགྲོ་བ་ནི། དགེ་རྒྱས་ཆེན་པོ་བདག་ལ་དགོངས་སུ་གསོལ་ལོ། །བདག་དང་མཐའ་ཡས་པའི་སེམས་ཅན་ཐམས་ཅད་ཀྱིས། དགེ་བཅུའི་རྒྱལ་བ་རྣམས་ཀྱི་མཛད་པ་ཇི་བཞིན་དུ། དུས་འདི་ནས་བཟུང་ནས་འབྲས་བུ་སངས་རྒྱས་ཀྱི་བར་དུ། སྐུ་ལྔ་ཡེ་ཤེས་ལྔ་ཡི་མངའ་བདག་སངས་རྒྱས་ལ་སྐྱབས་སུ་མཆིའོ། །ཚད་གསུམ་བདེན་པ་གཉིས་ཀྱི་རང་བཞིན་བོན་ལ་སྐྱབས་སུ་མཆིའོ། །ས་གསུམ་སྤངས་རྟོགས་ལམ་གྱི་སྣ་འདྲེན་སེམས་དཔའ་ལ་སྐྱབས་སུ་མཆིའོ། །གཉིས་པ་གསོ་སྦྱོང་བྱ་བ་ནི། དྲང་སྲོང་ཆེན་པོ་བདག་ལ་དགོངས་སུ་གསོལ་ལོ། །བདག་ནི་བསྐལ་པ་འབུམ་ཕྲག་གྲངས་མེད་པའི་དུས་ནས། ད་ལྟ་འདི་ལ་ཐུག་གི་བར་དུ། སྡིག་པ་མི་དགེ་བའི་ལས་ཅི་བགྱིས་པ་ཐམས་ཅད་སྦྱང་བའི་ཐབས་ཅིག་འཚལ་ལོ། །རྩ་ལག་གི་ཉམས་ཆག་སྔར་བྱས་པ་ལ་གནོང་ཞིང་བཤགས་པར་འཚལ་ལོ། །ད་ལྟར་བགྱིད་པ་ལ་མི་འཆབ་ཅིང་འགྱོད་པར་འཚལ་ལོ། །སླད་ཆད་ཀྱང་མི་བགྱི་སྟེ་སྡོམ་པར་འཚལ་ལོ། །གསུམ་པ་སེམས་བཟུང་བ་ནི། སེམས་དཔའ་ཆེན་པོ་བདག་ལ་དགོངས་སུ་གསོལ་ལོ། །གཡུང་དྲུང་གི་ས་ཆེན་པོ་ལ་རབ་ཏུ་ཞུགས་ནས། སེམས་དཔའ་རྣམས་ཀྱིས་བགྲོད་པ་ཇི་བཞིན་དུ། བདག་དང་མཐའ་ཡས་པའི་སེམས་ཅན་ཐམས་ཅད་ཀྱིས། རིན་པོ་ཆེའི་སེམས་འདི་ཡོངས་སུ་བཟུང་ནས། ཐེག་པ་གོང་མ་ལ་སྤྱོད་ཅིང༌། ཁྲི་འཕང་དང་པོ་ལ་རྟོགས་ཏེ། གཤེན་རབ་ཀྱི་ལམ་བགྲོད་པར་བྱའོ། །དཀར་པོ་བག་ཆགས་མེད་པ་དང༌། ཐུགས་རྗེ་རྒྱུན་དུ་ཞུགས་པ་དང༌། དྲང་པོ་འཁོར་བ་མེད་པ་དང༌། དབུ་མ་མཐའ་རུ་ཕྱིན་པ་དང༌། གཤེན་རབ་ཀྱི་ལམ་བགྲོད་ཅིང་ངེས་དོན་སྒོམ་པར་འཚལ་ལོ། །བཞི་བ་སེམས་བསྐྱེད་པ་ནི། ཡེ་གཤེན་ཆེན་པོ་བདག་ལ་དགོངས་སུ་གསོལ་ལོ། །བདག་དང་མཐའ་ཡས་པའི་སེམས་ཅན་ཐམས་ཅད་ཀྱིས། རྫོགས་པའི་སངས་རྒྱས་རྣམས་ཀྱི་མཛད་པ་ཇི་བཞིན་དུ། གཡུང་དྲུང་སེམས་དཔའི་སྤྱོད་པ་ཟབ་མོ་ལ་བསླབ་པར་བགྱིའོ། །འཁོར་བའི་བོན་རྣམས་འཁོར་བ་ལ་གནས་པར་མི་བྱའོ། །འཁོར་བའི་བོན་རྣམས་ལ་འཁོར་བ་ལ་གནས་པར་མི་བྱའོ། །འཁོར་བའི་བོན་རྣམས་ཀྱིས་འཁོར་བ་ལ་གནས་པར་མི་བྱའོ། །རྣམ་པར་བྱང་བ་མྱ་ངན་ལས་འདས་པ་ཡང་དག་པའི་དོན་ལ་སྤྱོད་ཅིང་སྤྱད་པར་བགྱིའོ། །མ་མཆོག་དུས་གསུམ་རྒྱལ་བའི་ཡུམ་ཆེན་མོ། བདེ་བར་གཤེགས་པ་བླ་ན་མེད་པ་ཡང་དག་པར་རྫོགས་པའི་སངས་རྒྱས་བྱམས་མ་ཆེན་མོ་ཡུམ་ལ་ཕྱག་འཚལ་ལོ། །ཨཱོྃ་མ་བ་མ་དེ་མ་ཧི་མོ་ཧ་ཨེ་མ་ཧོ་མ་ཡེ་རུ་པ་ཡེ་ཏ་འདུ་འདུ་སྭཱ་ཧཱ། ༧ ། ཨཱོྃ་ནི་ཀུན་གསལ་བྱམས་མ་ཆེན་མོ། །ཐབས་ཆེན་སྨོན་ལམ་ཐུགས་རྗེ་ཉི་མ། །སྟོབས་ཀྱི་བྱམས་མ་སྐུ་ལྔ་མཆོག་གི། །རྒྱས་པ་འབུམ་བདག་ཡུམ་ལ་ཕྱག་འཚལ། །མ་ནི་སྐྱེ་མེད་གདོད་དག་བོན་སྐུ། །དྲན་པས་དགྲ་ཡི་འཇིགས་སྐྱོན་ཟློག་མ། །ཀུན་ཁྱབ་སངས་རྒྱས་སྐྱེད་བྱེད་བདག་ཉིད། །འབུམ་གཟུངས་མདོ་གསུམ་ཡུམ་ལ་ཕྱག་འཚལ། །བ་ནི་འགག་མེད་བོན་སྐུའི་རྩལ་མཆོག །གཙེ་བའི་བྱད་དང་རིག་སྔགས་གཅོད་མ། །ཀུན་ལྡན་ཡུམ་ཆེན་ཐར་པའི་ལམ་འདྲེན། །སྐུ་གསུམ་དོན་ལྡན་ཡུམ་ལ་ཕྱག་འཚལ། །མ་མཆོག་ཚད་མེད་རྫོགས་སྐུ་ཆེན་མོ། །བུ་འདོད་འགྲོ་ལ་རྒྱལ་རིགས་སྟེར་མ། །ཀུན་བསྐྱེད་སེམས་ཅན་དོན་ལ་བརྩེ་མཛད། །དོན་གསུམ་མངའ་བདག་ཡུམ་ལ་ཕྱག་འཚལ། །དེ་དོན་རྫོགས་སྐུ་རྟོགས་པའི་ཡེ་ཤེས། །མཛེ་དང་སུརྱ་ཀླུ་གདོན་འདུལ་མ། །ཀུན་སྒྲོལ་འཁོར་བའི་སྡུག་བསྔལ་ཞི་བྱེད། །རྣམ་གསུམ་གདོན་འདུལ་ཡུམ་ལ་ཕྱག་འཚལ། །མ་ཅིག་སྐུ་ཡི་ལམ་འབྲས་ཉིད་ནི། །མུ་སྟེགས་ཕ་རོལ་རྒོལ་བའི་གཤེད་མ། །ཀུན་མཁྱེན་ཐམས་ཅད་ཡུམ་གྱུར་ཇོ་མོ། །རྟགས་གསུམ་སྟོན་མཛད་ཡུམ་ལ་ཕྱག་འཚལ། །ཧི་ནི་སྤྲུལ་སྐུ་རིག་པའི་ཁམས་ཉིད། །མི་གཙང་སྐྱོན་རྣམས་འཇོམས་པར་མཛད་མ། །ཀུན་སྐྱོབ་གཟི་བརྗིད་ཆེ་བའི་ལྷ་མོ། །དག་པ་གསུམ་ལྡན་ཡུམ་ལ་ཕྱག་འཚལ། །མོ་ནི་གཡོ་མེད་ངོ་བོ་ཉིད་སྐུ། །འཆི་བའི་འཇིགས་ལ་ཚེ་མཆོག་སྦྱིན་མ། །ཀུན་རིག་མཚམས་སྦྱོར་ཐུགས་རྗེའི་ཐབས་མཁས། །མངོན་སུམ་སྣང་མཛད་ཡུམ་ལ་ཕྱག་འཚལ། །ཧ་ནི་ངོ་བོ་ཉིད་སྐུ་ཆེ་བ། །གཟའ་སྐར་སྡེ་བརྒྱད་མ་ལུས་འདུལ་མ། །ཀུན་འདུལ་མ་བྱོན་སངས་རྒྱས་སྐྱེད་བྱེད། །གནས་གསུམ་དག་པའི་ཡུམ་ལ་ཕྱག་འཚལ། །ཨེ་ནི་ཞེ་རྒྱས་དབང་དྲག་རྩ་བ། །ཕྲིན་ལས་རྣམ་བཞི་དགྱེས་མཛད་ཉིད་མ། །ལྷ་སྨན་འཁྲའ་འགྲོ་མ་མོའི་ཚོགས་བཅས། །སྟོབས་བཞི་ལྷུན་གྲུབ་ཡུམ་ལ་ཕྱག་འཚལ། །མ་ཞེས་བླ་མེད་སྲིད་པའི་བྱམས་ཆེན། །ཡེ་ཤེས་བཀྲ་ཤིས་སྣ་ཚོགས་སྟོན་མ། །རྣམ་དག་པདྨ་གཡུང་དྲུང་ཀློང་གི  ། སྡེ་བཞི་རྒྱས་མཛད་ཡུམ་ལ་ཕྱག་འཚལ། །ཧོ་ལས་ཕྱི་ནང་གསང་བ་ཡང་གསང༌། །མངོན་རྟོགས་ཐབས་དང་གནས་དག་ལམ་འབྱེད། །བཅུ་དྲུག་ལམ་འབྱེད་མངོན་ཞུགས་ཆེན་མོ། །སྒོ་བཞི་སྲུང་མཛད་ཡུམ་ལ་ཕྱག་འཚལ། །མ་ཆེན་བྱམས་ཆེན་བརྒྱ་དང་རྩ་བརྒྱད། །འབུམ་དང་ལུང་དང་རིག་པའི་གནས་མ། །མདོ་སྡེའི་མངའ་བདག་རྒྱུད་ཀྱི་དབང་འབུམ། །མཛོད་དོན་མཆོག་བཞིའི་ཡུམ་ལ་ཕྱག་འཚལ། །ཡེ་ནི་བྱམས་ཆེན་སུམ་བརྒྱ་དྲུག་ཅུ། །ཁམས་དང་གནས་དང་རིག་པའི་ཡུལ་ལ། །ལྟོས་མཛད་འགྲོ་བའི་དོན་དུ་བཞེངས་མ། །ཡུལ་བཞི་སངས་རྒྱས་ཡུམ་ལ་ཕྱག་འཚལ། །རུ་ནི་བྱམས་སྲས་ལྔ་སྟོང་ལྔ་བརྒྱ། །ཡེ་གཤེན་གཡུང་དྲུང་སེམས་དཔའི་ཡུམ་མ། །གནམ་ས་སྲིད་པའི་བོན་གཤེན་རྔ་ཐོགས། །མུ་བཞི་སྲས་བསྐྱེད་ཡུམ་ལ་ཕྱག་འཚལ། །བ་ནི་བྱམས་ཕྲན་འབུམ་ཕྲག་མཐའ་ཡས། །ལྷ་མོ་སྨན་མོ་མཁའ་འགྲོ་མ་མོ། །སྣ་ཚོགས་སྤྲུལ་སྐུ་འགྲོ་དོན་མངོན་ཞུགས། །ཚོགས་བཞི་དཔག་མེད་ཡུམ་ལ་ཕྱག་འཚལ། །ཡེ་ནི་རྒྱས་པ་རྒྱ་ཆེའི་ཡུམ་རྣམས། །ཐུགས་ཀྱི་ཡང་སྙིང་བྱམས་མར་འདུས་མ། །རྩ་བའི་སྔགས་བསྟོད་འདི་ཡིས་འགྲུབ་མ། །གསང་གསུམ་མཛོད་འཛིན་ཡུམ་ལ་ཕྱག་འཚལ། །ཏ་ནི་འཇིག་རྟེན་གསུམ་གྱི་དཔལ་མགོན། །ལྷ་ཀླུ་གནོད་སྦྱིན་ཕྱོགས་སྐྱོང་འདུལ་མ། །སྡེ་བརྒྱད་ཀུན་ལ་མངའ་མཛད་ཆེན་མོ། །འགྲོ་དྲུག་སྒྲོལ་མཛད་ཡུམ་ལ་ཕྱག་འཚལ། །འདུ་འདུ་འཁོར་འདས་གཉིས་ལ་གནས་ཀྱི། །ས་བཅུའི་སེམས་དཔའ་རྣམས་ཀྱིས་བསྟོད་མ། །སངས་རྒྱས་མ་ལུས་ཀུན་གྱི་ཡུམ་གཅིག །ས་གསུམ་འདུལ་མཛད་ཡུམ་ལ་ཕྱག་འཚལ། །སྭཱ་ཡི་ཡི་གེ་རྫོགས་པའི་བར་དེར། །ཀུན་གསལ་འབུམ་ལྔ་ཁམས་བརྒྱད་བྱམས་མ། །ཤེས་དང་ཤེས་བྱ་མ་ལུས་ཉིད་དོན། །མཐའ་གསུམ་བྲལ་གྱུར་ཡུམ་ལ་ཕྱག་འཚལ། །ཧཱ་ནི་མདོ་ཡི་སངས་རྒྱས་ཡུམ་སྟེ། །བདེ་བར་གཤེགས་པ་བླ་ན་མེད་པ། །ཡང་དག་མངོན་པར་རྫོགས་པའི་སངས་རྒྱས། །བྱམས་མ་ཆེན་མོ་ཡུམ་ལ་ཕྱག་འཚལ་ལོ། །ཨཱོྃ་མ་བ་མ་དེ་མ་ཧི་མོ་ཧ་ཨེ་མ་ཧོ་མ་ཡེ་རུ་པ་ཡེ་ཏ་འདུ་འདུ་སྭཱ་ཧཱ། ༧ ། སྔགས་ཀྱི་རྒྱལ་པོ་ཉི་ཤུ་རྩ་གཅིག །བོན་གྱི་རྒྱལ་པོ་བྱམས་མའི་བསྟོད་པ། །ལུང་གི་རྒྱལ་པོ་ཀུན་གསལ་ཆེན་མོ། །བཀའ་ཡི་རྒྱལ་པོ་སྟོན་པས་གསུངས་པ། །ཉེར་གཅིག་ལེའུ་འཁོར་འདས་མ་ལུས། །མཚན་བརྗོད་ཐམས་ཅད་ཚང་བ་ཉིད་དོ། །འདི་བཀླགས་བོན་རྣམས་རྫོགས་པར་འགྱུར་ཏེ། །ཕན་ཡོན་བསམ་མཐའ་ཡས་པ་འཐོབ་བོ། །རྩ་བའི་སྔགས་ཀྱི་བསྟོད་པ་ཉི་ཤུ་རྩ་གཅིག །སྟོན་པས་གསུངས་པ་ལ་མངོན་པར་བསྟོད་དོ། །བྱམས་མའི་སྔགས་བསྟོད་འདི་ནི་རྫོགས་པའི་སངས་རྒྱས་སྟོན་པ་གཤེན་རབ་ཀྱིས་ཡེ་གཤེན་གཡུང་དྲུང་སེམས་དཔའ་རྣམས་ལ་གསུངས། དེ་ནས་རིག་འཛིན་སེམས་དཔའ་རྣམས་ལ་རིམ་པར་བརྒྱུད་ནས། རྒྱལ་བོ་གྲི་གུམ་གྱི་རིང་ལ་གཏེར་དུ་གཤེགས། ཕྱིས་ཕྱྭ་གསས་ཀེང་ཙེ་ལན་མེད་ཀྱིས་ལུང་བསྟན་ནས། རྗེ་བཙུན་ཁྲོ་ཚང་འབྲུག་ལྷས་ཟར་གྱི་སྟག་སྣ་ནས་སྤྱན་དྲངས་ཏེ་ཉལ་སྟོན་གཞོན་རྩེ་ལ་གནང་ནས་རིམ་པར་བརྒྱུད་པའོ། །སྐུ་ལྔ་སྐྱོབ་པ་མ་བརྒྱད་དང༌། །བཅུ་དྲུག་སོ་གཉིས་ལྔ་བཅུའི་ཚོགས། །སྐྱེ་རྒ་ན་འཆི་འདུལ་མཛད་སོགས། །བྱམས་ཆེན་རྒྱལ་བ་སྲས་བཅས་ཀྱིས། །དགྲ་དང་བྱད་དང་རིགས་དང་ཀླུ། །མུ་སྟེགས་སྐྱོན་སྒྲིབ་ཚེ་སྲོག་གཟའ། །འཇིགས་པ་བརྒྱད་ལས་སྐྱོབ་པ་དང༌། །དཔལ་དང་འབྱོར་བའི་དངོས་གྲུབ་སྩོལ། །རྫོགས་སངས་རྒྱས་པར་མཛད་དུ་གསོལ། །ཐམས་ཅད་བསྟོད་པའི་རྒྱལ་པོ་འདི་བརྗོད་པས། །ཤེས་རབ་བྱམས་མ་ཡུམ་གྱི་དབྱིངས་ཉིད་དུ། །སྤྲོས་བྲལ་བདེ་ཆེན་བོན་སྐུར་སངས་རྒྱས་ཤོག །རྒྱལ་ཡུམ་བྱམས་མ་ཁྱེད་སྐུ་ཅི་འདྲ་བ། །དེ་འདྲ་ཁོ་ནར་བདག་སོགས་འགྱུར་བར་ཤོག །ཁྱེད་ལ་བསྟོད་ཅིང་གསོལ་བ་བཏབས་པའི་མཐུས། །བདག་སོགས་གང་དུ་གནས་པའི་ས་ཕྱོགས་སུ། །ནད་གདོན་དབུལ་ཕོངས་འཐབ་རྩོད་ཞི་བ་དང༌། །བོན་དང་བཀྲ་ཤིས་འཕེལ་བར་མཛད་དུ་གསོལ། །

			༧ ཧྲི་རང་སྣང་རྣམ་པར་དག་པའི་ཞིང་ན། །ཡུམ་ཆེན་ཐུགས་རྗེ་བྱམས་མའི་སྐུ་ལ། །ཕྱག་འཚལ་གསོལ་བ་བཏབ་པ་ཙམ་གྱིས། །འཇིགས་བརྒྱད་གཡུལ་ལས་རྒྱལ་བར་མཛོད་ཅིག །

			

			

		

	
		
			.

			༄༅།། དགྲ་བཅོམ་གསང་བ་མདོ་སྡུད་ཀྱིས་སྟོན་པ་ལ་བསྟོད་པའི་མཛད་པ་བཅུ་གཉིས་བཞུགས་སོ།།

			

			ཞང་ཞུང་སྐད་དུ། དམུ་ར་ཝེར་རོ་སྤུངས་སོ་པ་ཏ་ཡ། བོད་སྐད་དུ། གཤེན་རྒྱལ་སྟོན་པ་ལ་ཕྱག་འཚལ་ལོ། བོན་རྣམ་པ་ཐམས་ཅད་མཁྱེན་པ་ཡང་དག་པར་རྫོགས་པའི་སངས་རྒྱས་བསྟན་པའི་གཙོ་བོ་སྟོན་པ་གཤེན་རབ་མི་བོའི་སྐུ་ལ་ཕྱག་འཚལ་ལོ། ༧ ། ན་མོ་སད་གྱེར་སྨར་ལ་སྤུངས་སོ་པ་ཏ་ཡ། །སྔོན་ཚེ་སྤྲུལ་སྐུ་བསོད་ནམས་དབང་དྲུང་དུ། །ཐུགས་མཆོག་བསྐྱེད་ནས་སྨོན་ལམ་ཆེན་པོ་བཏབས། །བསྐལ་པ་གྲངས་མེད་གསུམ་དུ་ཚོགས་གཉིས་བསགས། །ཐམས་ཅད་མཁྱེན་གྱུར་སྟོན་པ་བླ་ན་མེད། །སྤངས་རྟོགས་མཐར་ཕྱིན་མངོན་པར་སངས་རྒྱས་ཀྱང༌། །འགྲོ་ལ་རྣམ་བརྩེས་གཟིགས་ཚད་ལྔ་དགོངས་ནས། །སེམས་ཅན་འདྲེན་ཕྱིར་དམུ་རྒྱལ་ཐོད་དཀར་སྲས། །སྐྱེ་བ་བཞེས་པར་མཛད་ལ་ཕྱག་འཚལ་ལོ། །སུམ་ཅུའི་མཚན་བཟང་བརྒྱད་ཅུའི་དཔེ་བྱད་ལྡན། །འོད་ཟེར་མཐའ་ཡས་མངའ་བའི་ཞལ་བསྟན་ནས། །གདུལ་བྱ་དང་པོའི་འཁོར་ལ་བཀྲིད་དྲང་གི  །བསྟན་པ་སྤེལ་བར་མཛད་ལ་ཕྱག་འཚལ་ལོ། །སྡིག་ཅན་གཏོ་བུ་དོད་དེ་དམྱལ་བར་ལྷུང༌། །མངོན་ཤེས་རྗེས་དྲན་བོན་བསྟན་སྐད་ཅིག་མར། །བྱང་ཆུབ་སེམས་དཔར་བསྒྱུར་ནས་ཐར་བར་དྲངས། །དམྱལ་ཁམས་བདེ་བར་མཛད་ལ་ཕྱག་འཚལ་ལོ། །ཆགས་པའི་རྒྱ་མཚོར་བྱིང་བའི་མགུ་ལིང་མས། །སློབ་དཔོན་སྨད་པའི་སྐྱོན་གྱིས་མཛེ་ཡིས་གདུངས། །ཐུགས་རྗེའི་ཉི་མས་སྡུག་བསྔལ་མཚོ་སྐམ་ནས། །ལྷ་མོར་བསྒྱུར་བར་མཛད་ལ་ཕྱག་འཚལ་ལོ། །འཁོར་བའི་སྐྱོན་གྱིས་མ་གོས་པངྨོ་ལྟར། །རྣམ་པར་དག་ཅིང་གདུལ་བྱའི་སྣང་ངོ་རུ། །ཐབས་ཤེས་གཉིས་མེད་གཞོན་ནུའི་རོལ་རྩེད་མཛད། །ཡེ་ཤེས་རྒྱས་པར་མཛད་ལ་ཕྱག་འཚལ་ལོ། །འགྲོ་བ་ནད་གདོན་དུག་ལྔས་གཟིར་གྱུར་པ། །རྣམ་པར་བསལ་ནས་བདེ་ཆེན་སར་འགོད་ཕྱིར། །སྐུ་གསུང་ཐུགས་ཀྱི་འོད་ཟེར་སྲས་སྤྲུལ་ནས། །དུས་ཀུན་འགྲོ་དོན་མཛད་ལ་ཕྱག་འཚལ་ལོ། །ལོག་འཚེ་འབྲེལ་བའི་མི་དགུ་སུམ་སྟོང་དམག །ངན་སོང་ལྟུང་ནས་སྡུག་བསྔལ་ཚ་གདུངས་ཚེ། །ཐུགས་རྗེ་སྤྲིན་ལས་བྱིན་རླབས་ཆར་རྒྱུན་གྱིས། །བདེ་ཆེན་བསིལ་སྦྱིན་མཛད་ལ་ཕྱག་འཚལ་ལོ། །ཁྱབ་པས་བདུད་དམག་དུང་ཕྱུར་དོས་བཙུག་ཚེ། །བཟོད་པའི་གོ་གྱོན་སྙིང་རྗེ་དམག་དཔུང་གིས། །བདུད་གླིང་ཕམ་མཛད་ལོག་ལྟའི་གཡུལ་ངོ་བཟློག །བདེ་ཆེན་སར་བཀོད་མཛད་ལ་ཕྱག་འཚལ་ལོ། །རྣམ་པར་རྒྱལ་མཛད་རྒྱལ་བའི་བསམ་པ་བསྒྲུབས། །དཔལ་མགོན་བྱེ་བ་དབང་བསྡུས་སྲུང་མར་བསྐོས། །འགྲོ་རྣམས་དྲང་ཕྱིར་བརྒྱད་ཁྲི་བཞི་སྟོང་བོན། །བསྟན་པ་རྗེས་བཞག་མཛད་ལ་ཕྱག་འཚལ་ལོ། །རྗེས་འཇུག་བྱང་ཆུབ་བདེ་ལམ་བསྙེག་མཛད་ཕྱིར། །འཁོར་དང་རྒྱལ་སྲིད་ལོངས་སྤྱོད་ཀུན་སྤངས་ནས། །རྣམ་དག་རང་བྱུང་མཆོད་རྟེན་རྣམ་བཞིའི་དྲུང༌། །རབ་ཏུ་བྱུང་བར་མཛད་ལ་ཕྱག་འཚལ་ལོ། །དག་པ་དྲང་སྲོང་ཕོ་མོའི་འཁོར་སྡེ་ཡང༌། །སྤངས་ནས་གཅིག་པུར་མི་དང་བྱ་སྤྲེལ་གྱི། །འཚོ་བ་ཆ་ཤས་ཙམ་ཡང་ལོ་དགུ་རུ། །དཀའ་སྤྱད་ཐུབ་པར་མཛད་ལ་ཕྱག་འཚལ་ལོ། །རྒྱལ་བའི་མཆོག་ལ་སྐྱེ་འཆི་མི་མངའ་ཡང༌། །རྟག་པར་འཛིན་རྣམས་སུན་ཕྱུང་དགེ་བསྐུལ་ཕྱིར། །མི་རྟག་ཚུལ་བསྟན་དགོངས་པ་མྱ་ངན་འདས། །བདེ་ཆེན་དབྱིངས་གཤེགས་མཛད་ལ་ཕྱག་འཚལ་ལོ། །དེ་ལྟར་བསྟན་པའི་བདག་པོ་གཤེན་རྒྱལ་གྱི། །མཛད་པ་བཅུ་གཉིས་ཚུལ་ལ་མདོ་ཙམ་བསྟོད། །དེ་ཡི་དགེ་བས་བདག་སོགས་འགྲོ་བ་ཀུན། །རྒྱལ་བ་ཁྱེད་དང་དབྱེར་མེད་མྱུར་འགྲུབ་ཤོག །རྒྱལ་བ་གཤེན་རབ་ཁྱེད་སྐུ་ཅི་འདྲ་བ། །འཁོར་དང་སྐུ་ཚེ་ཚད་དང་ཞིང་ཁམས་སོགས། །ཁྱེད་ཀྱི་མཚན་མཆོག་བཟང་པོ་ཅི་འདྲ་བ། །དེ་འདྲ་ཁོ་ནར་བདག་སོགས་འགྱུར་བར་ཤོག །ཁྱེད་ལ་བསྟོད་ཅིང་གསོལ་བ་བཏབ་པའི་མཐུས། །བདག་སོགས་གང་དུ་གནས་པའི་ས་ཕྱོགས་སུ། །ནད་གདོན་དབུལ་ཕོངས་འཐབ་རྩོད་ཞི་བ་དང༌། །བོན་དང་བཀྲ་ཤིས་འཕེལ་བར་མཛད་དུ་གསོལ། །སྟོན་པ་འཇིག་རྟེན་ཁམས་སུ་བྱོན་པ་ལེགས། །བསྟན་པ་ཉི་འོད་བཞིན་དུ་གསལ་བ་དང༌། །བསྟན་འཛིན་དཔོན་སློབ་བཤད་སྒྲུབ་དར་བ་ཡི། །བསྟན་པ་ཡུན་རིང་གནས་པའི་བཀྲ་ཤིས་ཤོག །སྟོན་པའི་མཛད་པ་བཅུ་གཉིས་ལ་འ་ཞ་གསང་བས་བསྟོད་པ་རྫོགས་སོ། དྲན་པས་བོད་སྐད་དུ་བསྒྱུར་ནས་ཤམ་པོར་སྦས། སློབ་དཔོན་རྨེའུ་ནས་མཛད་བཅུ་རྒྱས་པ་གཏེར་ནས་བཏོན་པ་དང་མཉམ་དུ་བླངས། ས་མ་ཡ་རྒྱ་རྒྱ་རྒྱ། བཀྲ་ཤིས་སོ། །

			

			

		

	
		
			.

			༄༅།། ཤེས་རབ་སྨྲ་སེང་དཀར་པོ་གཅིག་སྒྲུབ་བཞུགས་སོ།།

			

			ཤེས་རབ་སྨྲ་བའི་སེང་གེ་ལ་སྐུ་ཕྱག་འཚལ་ལོ། །སྨྲ་སེང་དཀར་པོ་གཅིག་སྒྲུབ་ཀྱི་ཐབས་ལ། །ཤེས་རབ་ཀྱི་བློ་འཕེལ་བར་བྱེད་པ་འདི་ཉིད་དྲན་པ་ནམ་མཁའ་ལ་སྟངས་ཆེན་དམུ་ཚ་གྱེར་མེད་ཀྱིས་ཞུས་པ་འདི་ལ། སྔོན་འགྲོ དངོས་གཞི། རྗེས་ཀྱི་བྱ་བ་དང་གསུམ་སྟེ། དང་པོ་སྔོན་འགྲོ་ལ་བྱམས་སྙིང་རྗེ་བསྒོམ། སྐྱབས་འགྲོ་སེམས་བསྐྱེད་བྱ། གཉིས་པ་དངོས་གཞི་ལ། སྟོང་བའི་ངང་ལས་པདྨ་ཉི་ཟླའི་གདན་ལ་དྷྰིཿདཀར་པོ་གཅིག་ལ། སྐད་ཅིག་དྲན་རྫོགས་སུ་ཤེས་རབ་སྨྲ་བའི་སེང་གེ་སྐུ་མདོག་དཀར་པོ་ཞལ་གཅིག་ཕྱག་གཉིས། ཞབས་སྐྱིལ་ཀྲུང་དུ་བཞུགས་པ། ཕྱག་གཡས་སྐྱབས་སྦྱིན་མཛད་པ། གཡོན་པས་མེ་ཏོག་ཨུཏྤལ་གྱི་སྟེང་ན་ཤེས་རབ་ཀྱི་རལ་གྲི་པོ་ཏི་བསྣམས་པ། རིན་པོ་ཆེ་རྒྱན་གྱིས་བརྒྱན་པ། ཆུ་ཟླའི་དཀྱིལ་འཁོར་ལྟ་བུའམ་མེ་ལོང་གི་གཟུགས་བརྙན་ལྟར། གསལ་ལ་རང་བཞིན་མེད་པ། སྣང་ལ་དངོས་པོ་མེད་པར་བསྒོམ། སྔགས་འབྲུ་དྲུག་པ་འདི་སྲན་མ་དཀར་པོ་ལ་འབུམ་ཕྲག་བཟླས་ལ་མགུལ་དུ་བཅིང་། ཨཱོྃ་བྷ་ཀི་དྷི་ན་མ། ཞེས་བཟླས་སོ། །འགྲུབ་པའི་རྟགས་ནི་རྨི་ལམ་དུ། བདག་ཉིད་སེང་གེ་ལ་བྱོན་པ་དང་། རལ་གྲི་བཟུང་བ་དང་། དུང་འབུད་པ་དང་། འབྲུག་གྲགས་པ་རྣམས་འབྱུང་ངོ་། །ནང་གི་རྟགས་ནི་ཉོན་མོངས་ཆུང་བ་དང་། འཕྲལ་དུ་སྤྲོ་རིང་བ་དང་། རིག་པ་གྲོལ་བའི་དངོས་གྲུབ་ཐོབ་བོ། །གསུམ་པ་རྗེས་ཀྱི་བྱ་བ་ནི། སྔར་གྱི་བསྒྲུབ་པའི་སྲན་མ་དེ་དར་དཀར་དུ་དྲིལ་ལ། ཉི་ཟླ་གཟའ་ཡིས་ཟིན་པའི་དུས་སུ་ལྕེ་འོག་ཏུ་བཅུག སྔགས་འབྲུ་དྲུག་འདི་སྨྲ་བཅད་བྱས་ཤིང་བསྒྲུབ། ཁང་བ་ཐོག་ཕུབ་ཡོད་པའི་ནང་དུ་ཉི་ཟླ་གཟའ་ཡིས་ཟིན་པའི་དུས་སུ། དེ་ལས་མ་ཐར་གྱི་བར་དུ་བཟླས་ལ། འགྲུབ་པའི་རྟགས་སུ་རབ་ལ་གང་བུ་ཐོན་པ། འབྲིང་ལ་མེ་ཏོག་འབྱུང་བ། ཐ་མ་སྲན་ལྗང་སོར་བཞི་སོར་གསུམ་ཐོན་པའོ། །དེ་ནས་ཉི་ཟླ་གཟའ་ལས་ཐར་བ་དང་གྱུར་མིད་བྱས་ན་ཤེས་རབ་ཆེན་པོར་འགྱུར་རོ། །རིག་པའི་གནས་ལ་མཁས་པར་འགྱུར། ཉི་མ་རེར་ཤོ་ལོ་ཀ་སྟོང་རེ་བློ་ལ་ཟིན། བློ་གསལ་བ་དང་། ཡིད་གཞུང་བ་དང་། ཉོན་མོངས་ཆུང་བ་དང་། སྤྲོ་རིང་བ་དང་། ཀུན་གྱིས་རང་ལ་དགའ་ཞིང་ཡིད་དུ་འོང་བར་འགྱུར་རོ། །ཞེས་བསྔོ་བ་བྱ་ཞིང་མི་དམིགས་པའི་རྒྱས་གདབ། ༧སྨྲ་སེང་དཀར་པོ་གཅིག་སྒྲུབ་འདི་ལ་ཤེས་རབ་སྨྲ་བའི་སེང་གེ་ཞེས་ཀྱང་བྱ། ཀུ་བྱི་མང་སྐེ་ཞེས་ཀྱང་བྱ། ལྷ་རྒོད་ཐོག་པ་ཞེས་ཀྱང་བྱ། ཕྱྭ་ཀོང་ཙེ་ལན་མེད་ཞེས་ཀྱང་བྱ། འཕགས་པ་འཇམ་དཔལ་ཞེས་ཀྱང་བྱ། སྒམ་པོ་ལྷ་བུ་ལྷ་སྲས་ཞེས་ཀྱང་བྱ། ངོ་བོ་གཅིག་ལ་མཚན་དྲུག་གསོལ་བའི་སྒྲུབ་པ་འདི་ཡི་བརྒྱུད་རིམ་ནི། རི་སྤོས་རི་ངད་ལྡན་དུ་སྨྲ་བའི་སེང་གེ གྱེར་སྤུངས་དྲན་པ་ནམ་མཁའ་ལ་བརྒྱུད། དེས་སྟངས་ཆེན་དམུ་ཚ་གྱེར་མེད་ལ་བརྒྱུད། དེས་པད་འབྱུང་ནམ་མཁའ་རིན་ཆེན་ལ་བརྒྱུད། དེས་བཻ་རོ་གྲགས་པ་རྒྱལ་མཚན་ལ་བརྒྱུད། དེས་ཁྱུང་ཆེན་ཡོན་ཏན་རིན་ཆེན་ལ་བརྒྱུད། དེས་གཅུ་ར་བློ་གྲོས་བཟང་པོ་ལ་བརྒྱུད། དེས་བསོད་ནམས་ཡེ་ཤེས་ལ་བརྒྱུད། དེས་མཉམ་མེད་འོད་ཟེར་རྒྱལ་མཚན་ལ་བརྒྱུད། དེས་དྲང་སྲོང་ནམ་མཁའ་འོད་ཟེར་ལ་བརྒྱུད། དེས་རྒྱལ་བ་གཙུག་ཕུད་ལ་བརྒྱུད། དེས་རྨེའུ་བསོད་ནམས་དར་རྒྱས་ལ་བརྒྱུད། དེས་ཡེ་ཤེས་ཚུལ་ཁྲིམས་ལ་བརྒྱུད། དེས་རིག་འཛིན་ཀུན་གྲོལ་གྲགས་པ་ལའོ། །སྟོང་བ་ཉིད་དང་སྙིང་རྗེའི་ངང་། །པདྨ་ཉི་ཟླའི་གདན་གྱི་སྟེང་། །རང་ཉིད་སྐད་ཅིག་འཇམ་པའི་དབྱངས། །དཀར་པོ་ཞལ་གཅིག་ཕྱག་གཉིས་ཀྱིས། །ཤེས་རབ་རལ་གྲི་པོ་ཏི་བསྣམས། །ཐུགས་ཀར་པདྨ་ཉི་ཟླའི་གདན། །དམ་ཚིག་སེམས་དཔའི་ངོ་བོ་ནི། །དྷྰིཿཡིག་དཀར་ལ་རྩ་བའི་སྔགས། །གཡས་སུ་ཀྱི་ལེར་འཁོར་བ་ལས། །འོད་ཟེར་གྲངས་མེད་འཕྲོ་བ་ཡིས། །ཡེ་ཤེས་འཇིག་རྟེན་དྲེགས་ཚོགས་ཀྱིས། །མངོན་ཤེས་གསལ་བའི་མེ་ལོང་བསྣམས། །ཐམས་ཅད་བདག་གིས་ཐོབ་ནས་སུ། །ཤེས་རབ་ལྷ་མཆོག་གྱུར་བར་མོས། །ཨཱོྃ་ཝ་ཀྐི་དྷྰི་ན་མཿ ཤེས་རབ་ལྷ་མཆོག་འཇམ་པའི་དབྱངས། །ཁྱོད་ལ་གསང་བའི་འཛབ་མཆོད་འབུལ། །མཁྱེན་བརྩེ་ཡེ་ཤེས་སྤྱན་དཀྱུས་ཀྱིས། །གཟིགས་ནས་ཤེས་རབ་ཡེ་ཤེས་སྩོལ། །ཅེས་འཕྲོ་འདུ་དང་བསྟོད་འདི་ནི་རིག་འཛིན་ཀུན་གྲོལ་གྲགས་པས་མཛད་པའོ། །འདི་ཡི་བསྙེན་པ་ནི། བསྐྱེད་རྫོགས་བཟླས་གསུམ་རང་བྱན་ཆུབ་པའི་རྣལ་འབྱོར་བ་རབ་ཀྱིས་འབུམ་ཚོ་གཅིག་གིས་འགྲུབ། འབྲིང་གིས་འབུམ་ཕྲག་དྲུག་གིས་འགྲུབ། ཐ་མས་འབུམ་ཕྲག་བཅུ་གཉིས་ཀྱིས་འགྲུབ་པའོ། །ཞལ་ཤེས་ནི། འདི་བསྒྲུབ་ཚེ། ཤ་ཆང་སྒོག་པ་བུད་མེད་བཞི་ལ་མི་སྤྱོད། གྲིབ་དང་མི་གཙང་བ་ལ་ཤིན་ཏུ་འཛེམ། མཚམས་དམ་པར་སྨྲ་བཅད་བྱ་དགོས་སོ། །ལས་ལ་སྦྱོར་དུས་ཐོག་ཕུབ་ཡོད་པའི་ཉི་ཟླ་མི་མཐོང་སར་བརྗོད་ལ་བསྙེན། ཉི་ཟླ་རང་གིས་བལྟ་མི་རུང་བས་རོག་མིས་སྒྲོག་པའམ། ཆུ་ཟླའི་དཀྱིལ་འཁོར་ལ་བརྟག་པ་ཞལ་གདམས་ཡིན། ཨགྴཾ། ༧ཀུན་གྲོལ་ཆེན་པོ་ལ་རྣལ་འབྱོར་བུ་ཏེ་དྷྭ་ཛས་ཞུས། དེ་ནས་རིམ་པར་བརྒྱུད་པའོ། །དགེ་ཞིང་བཀྲ་ཤིས་སོ། །

			

			

		

	
		
			.

			༄༅།། མཁའ་འགྲོ་ཤེས་རབ་བློ་འཕེལ་གྱི་ཞལ་ལུང་བར་ཆད་ལམ་སེལ་བསམ་པ་ལྷུན་འགྲུབ་བཞུགས་སོ།།

			

			ཨེ་མ་ཧོ། སྔོན་བྱོན་དྲང་ངེས་ཕྱོགས་བཅུའི་སངས་རྒྱས་དང༌། །ད་བྱོན་དྲང་ངེས་ཕྱོགས་བཅུའི་སངས་རྒྱས་དང༌། །སླད་བྱོན་དྲང་ངེས་ཕྱོགས་བཅུའི་སངས་རྒྱས་དང༌། །དུས་གསུམ་སངས་རྒྱས་ཀུན་འདུས་བླ་མའི་ཐུགས། །སྐྱབས་གནས་ཀུན་འདུས་རྩ་བའི་བླ་མ་ལ། །ཕྱག་འཚལ་སྡིག་བཤགས་མཆོད་འབུལ་གསོལ་བ་འདེབས། །བར་ཆད་ཀུན་ཞི་ཐར་བའི་ལམ་སྣ་དྲོངས། །བསམ་པ་ལྷུན་གྱིས་འགྲུབ་པར་བྱིན་གྱིས་རློབས། །རྒྱལ་བ་ཀུན་གྱི་དགོངས་པ་མངོན་ཤར་བཀའ། །མ་ལུས་ཀུན་མཁྱེན་འཕགས་པ་ཀུན་གྱི་ལུང༌། །བཀའ་ལུང་ཀུན་ཤོངས་དྲི་མེད་རང་རིག་སྣོད། །ཚད་གསུམ་བོན་མཆོག་ཀུན་འདུས་བླ་མའི་གསུང༌། །སྐྱབས་གནས་ཀུན་འདུས་རྩ་བའི་བླ་མ་ལ། །ཕྱག་འཚལ་སྡིག་བཤགས་མཆོད་འབུལ་གསོལ་བ་འདེབས། །བར་ཆད་ཀུན་ཞི་ཐར་བའི་ལམ་སྣ་དྲོངས། །བསམ་པ་ལྷུན་གྱིས་འགྲུབ་པར་བྱིན་གྱིས་རློབས། །བསླབ་པ་ཚུལ་ཁྲིམས་ལྡན་པའི་དགེ་ལྡན་དང༌། །བསླབ་པ་ཏིང་འཛིན་ལྡན་པའི་དགེ་འདུན་དང༌། །བསླབ་པ་ཤེས་རབ་ལྡན་པའི་དགེ་འདུན་དང༌། །བསླབ་གསུམ་དགེ་འདུན་ཀུན་འདུས་བླ་མའི་སྐུ། །སྐྱབས་གནས་ཀུན་འདུས་རྩ་བའི་བླ་མ་ལ། །ཕྱག་འཚལ་སྡིག་བཤགས་མཆོད་འབུལ་གསོལ་བ་འདེབས། །བར་ཆད་ཀུན་ཞི་ཐར་བའི་ལམ་སྣ་དྲོངས། །བསམ་པ་ལྷུན་གྱིས་འགྲུབ་པར་བྱིན་གྱིས་རློབས། །དུས་གསུམ་ཕྱོགས་བཅུའི་སངས་རྒྱས་བྱིན་རླབས་དང༌། །ཚད་གསུམ་ལུང་རྟོགས་བོན་གྱི་བྱིན་རླབས་དང༌། །བསླབ་གསུམ་སེམས་དཔའ་མང་ཚོགས་བྱིན་རླབས་ཀྱིས། །སྒོ་གསུམ་སྨོན་ལམ་གང་བཏབ་མྱུར་ཏུ་འགྲུབ། །འདི་ཡི་མཐུ་སྟོབས་བདག་སོགས་གར་གནས་པར། །ནད་མུག་མཚོན་འཁྲུག་མི་མཐུན་མིང་མེད་ཀྱང༌། །སེམས་ཅན་དཔལ་འབྱོར་ཕུན་ཚོགས་ཐེག་གསུམ་བོན། །མཁའ་ཁྱབ་ས་སྟེང་དར་རྒྱས་ཡུན་གནས་ཤོག ། ཅེས་བར་ཆད་ལམ་སེལ་བསམ་པ་ལྷུན་འགྲུབ་འདི་ནི། ཚར་གཅིག་བཏོན་པས་ལོ་གཅིག་གི་བར་ཆད་ཞི། ཚར་བརྒྱ་བཏོན་པས་ཚེ་གཅིག་གི་བར་ཆད་ཞི། རྒྱུན་དུ་ཡི་དམ་བྱས་ན། སྡིག་སྒྲིབ་མ་ལུས་དག་ནས་ཚེ་གཅིག་ལ་སངས་རྒྱས། གཞན་ཡང་འདོན་པ་ཙམ་གྱིས་ལྷ་འདྲེ་མི་གསུམ་གཅན་གཟན་དུད་འགྲོ་འབྱུང་ལྔ་ལ་སོགས་པའི་འཇིགས་པ་དང་གནོད་པ་ཐམས་ཅད་སྐྱོབ་ནུས་སོ། །ནད་གདོན་ཞི་ཞིང་མོ་ངན་རྨི་ངན་ཐན་ངན་ལྟས་ངན་ཐམས་ཅད་བཟློག་པར་འགྱུར། སྨོན་ལམ་བཏབ་ཅིང་དངོས་གྲུབ་ཞུ་ན། ཟས་འདོད་པ་ལ་ཟས། གོས་འདོད་པ་ལ་གོས། བུ་འདོད་པ་ལ་བུ་ལ་སོགས་མཆོག་གི་དངོས་གྲུབ་གང་ནུས་ཡོང་བ་ཐེ་ཚོམ་མེད། ས་མ་ཡ་རྒྱ་རྒྱ་རྒྱ། བོན་སྐུ་ཀུན་ཏུ་བཟང་པོས་རྫོགས་སྐུ་ཤེས་རབ་སྨྲ་བའི་སེང་གེ་ལ། མཁའ་འགྲོ་ཤེས་རབ་བློ་འཕེལ་གྱིས་བདག་ལའོ། །དགེའོ། །བཀྲ་ཤིས་སོ། །	

			

			༄༅།། ན་མོ། འཚོ་བྱེད་སྨན་ལྷའི་རྒྱལ་བོ་གཤེན་རབ་མཆོག །དུག་གསུམ་ནད་སེལ་སངས་རྒྱས་སྨན་གྱི་ལྷ། །གཡས་གཡོན་ཨ་རུ་བདུད་རྩིའི་བུམ་པ་བསྣམས། །བེེ་ཌཱུརྱ་ཡི་འོད་ལ་ཕྱག་འཚལ་ལོ། །རླུང་མཁྲིས་བད་ཀན་བཞི་བརྒྱ་རྩ་བཞིའི་ནད། །གནོད་པའི་བགེགས་རིགས་སྟོང་ཕྲག་བརྒྱད་ཅུའི་གདོན། །ཡེ་འབྲོག་སུམ་བརྒྱ་དྲུག་ཅུ་ལ་སོགས་པ། །དུས་མིན་བར་ཆོད་མྱུར་དུ་ཞི་བར་མཛོད། །ན་མོ་གཤེན་རབ་མཆོག་དེ་བཞིན་གཤེགས་པ་དགྲ་བཅོམ་པ་ཡང་དག་པར་རྫོགས་པའི་སངས་རྒྱས་སྨན་གྱི་ལྷ་བེེཌཱུརྱའི་འོད་ཀྱི་རྒྱལ་བོ་ལ་ཕྱག་འཚལ་ལོ། །མཆོད་དོ་སྐྱབས་སུ་མཆིའོ། །ཨཱོྃ་ན་མ་མྲི་ཏ་གཡུ་འབྲང་རདྣ་ཨ་དམུ་ཏ་བྲུཾ་འདུ། 

			

			༄༅།། དེ་བཞིན་གཤེགས་པའི་གཙུག་ཏོར་ལས་འཁྲུངས་པའི། །རྒྱལ་བ་ཀུན་གྱི་ཡུམ་གྱུར་གདུགས་དཀར་མོ། །དྲན་པ་ཙམ་གྱིས་རིགས་སྔགས་ཚ་ཟེར་གྱིས། །བདུད་སྡེ་དཔུང་འཇོམས་བདེ་སྟེར་ཡུམ་ཆེན་མོ། །མན་ཤེལ་མདངས་ལྡན་དབུ་སྟོང་ཕྱག་ཞབས་སྟོང་། །སྤྱན་སྟོང་སངས་རྒྱས་སྟོང་གི་དབང་ཕྱུག་མ། །མི་དང་མི་མིན་སྟོང་ཕྲག་དྲུག་ཅུའི་གདོན། །ལས་གྱུར་འགལ་རྐྱེན་ཀུན་ཞི་བདེ་ལེགས་སྩོལ། །ཁྱད་པར་ཕ་རོལ་རྦོད་གཏོང་བསམ་སྦྱོར་གྱིས། །སྒོ་གསུམ་མནན་གཏད་བྱད་སྟེམས་རེངས་མཚོན་སོགས། །སྦྱོར་ངན་ཀུན་གྱིས་མི་ཚུགས་ཕྱིར་ཟློག་གྱིས། །བདག་ཅག་སྲུང་སྐྱོབ་བཅོལ་བའི་འཕྲིན་ལས་མཛོད། །མདོར་ན་ནད་གདོན་བར་ཆོད་ཀུན་ཞི་ནས། །ཚེ་བསོད་དཔལ་འབྱོར་བཙན་ཕྱུག་འཕན་དར་རྒྱས། །ལོངས་སྤྱོད་ཕུན་ཚོགས་ཅི་འདོད་དབང་དུ་སྡུས། །ཕས་རྒོལ་གང་གིས་བསྐྱད་དུ་མེད་པར་མཛོད། །

			

			༄༅།། ཞང་སྐད་ས་ཏྲིག་ཨེར་སངས་ཧྲུན། །བོད་སྐད་ཤེས་རབ་ཕར་ཕྱིན་མདོ། །འཁོར་འདས་བོན་རྣམས་སྟོང་བ་ཉིད། །སྟོང་བ་ཉིད་ནི་གཟུགས་ཡིན་སྟེ། །གཟུགས་ནི་སྟོང་བའི་རང་བཞིན་གནས། །སྟོང་བའི་གཟུགས་གཞན་མ་ཡིན་ནོ། །འཁོར་འདས་བོན་ལ་དབྱེ་རུ་མེད། །ཐིག་ལེ་གཅིག་གི་ངང་ལ་རྫོགས། །ཨ་ཨཱོྃ་ཧཱུཾ་རཾ་ཛ་སལ་སལེ་སང་ངེ་ཡེ་སྭཱ་ཧཱ། ན་མོ་སངས་རྒྱས་བོན་དང་སེམས་དཔའི་བདེན་སྟོབས་ཀྱིས། །མི་མཐུན་ནད་དང་རྐྱེན་བགེགས་བར་ཆོད་སོགས། །ཟློག་བསྒྱུར་བསྒྲལ་ཞིང་བསམ་དོན་བགེགས་ཚོགས་འཕེལ། །གཤེན་བསྟན་དར་ཞིང་རྒྱས་པའི་འཕྲིན་ལས་མཛོད། །

			

			

		

	
		
			.

			

			༄༅།། ཨ་དཀར་ཐིག་ཐེ་གཅིག་པའི་མདོ་བཞུགས་སོ།།

			

			༄༅།། གཡུང་དྲུང་ལྷའི་སྐད་དུ་ན། གྱེར་ཞི་ཀུན་དྲ་ཏན་དྲ་སྨར། བོད་སྐད་དུ། བོན་ཉིད་དབྱིངས་ཆེན་དག་པའི་རྒྱུད། ཨ་དཀར་ཐིག་ལེ་གཅིག་པའི་མདོ། སྟོན་པ་ཀུན་ཏུ་བཟང་པོ་གཤེན་ལྷ་འོད་དཀར་ལ་ཕྱག་འཚལ་ལོ། །འདི་སྐད་བདག་གིས་ཐོས་པ་དུས་གཅིག་ན། སྟོན་པ་ཀུན་ཏུ་བཟང་པོ་གཤེན་ལྷ་འོད་དཀར་ནི། གནས་བོན་ཉིད་དག་པའི་ཀློང་ན། སྐུ་སྣང་ལ་རང་བཞིན་མེད་པ། འཁོར་ཕྱོགས་བཅུའི་བདེ་བར་གཤེགས་པ་རྣམས་ཀྱིས་བསྐོར་ནས་བཞུགས་སོ། །དེའི་ཚེ་དེའི་དུས་ན། དེ་ལ་རང་བྱུང་རིག་པའི་ཁྱེའུ་ཆུང་གིས་ཞུས་སམ་གསོལ་བ། ཨེ་མ་སྣང་མེད་ཀུན་ཏུ་བཟང་། བདག་ཏུ་མེད་པའི་རང་བཞིན་ལ། ཐུགས་རྗེ་སྤྲུལ་སྐུ་ཀུན་ཏུ་བཟང་། འགྲོ་བའི་དོན་དུ་རྒྱ་ལག་ཕྱད། དོན་གྱི་ཐིག་ལེ་བཤད་དུ་གསོལ། ཀུན་བཟང་སྟོན་པས་བཀའ་བསྩལ་བ། ཀྱེ་ཧོ་ཕྱོགས་བཅུའི་འཁོར་རྣམས་བོན་ལ་ཉོན། འཁོར་འདས་བོན་ལ་སྐྱེ་བ་མེད། སྐྱེ་མེད་ངོ་བོ་ཡི་གེ་ཨ། མི་འགྱུར་བོན་སྐུ་ཐིག་ལེ་ཨ། ཐིག་ལེ་སྐྱེ་མེད་མངོན་སངས་རྒྱས། ཨཱ་ཨ་དཀར་སལེ་འོད་ཨ་ཡང་ཨཱོྃ་འདུ༔  འཁོར་ཕྱོགས་བཅུའི་བདེ་བར་གཤེགས་པ་རྣམས་ཀྱིས་རང་རང་གི་དགོངས་པ་སོ་སོར་རྟོགས་ཏེ། འཁོར་བ་ངན་སོང་དོང་ནས་སྤྲུག  ཉོན་མོངས་པ་རང་སར་གྲོལ། ཐམས་ཅད་སྐྱེ་བ་མེད་པ་གཡུང་དྲུང་གི་ས་ལ་བཀོད་དུ་གསོལ། ཨ་དཀར་ཐིག་ལེ་གཅིག་པའི་མདོ། སྟོན་པ་ཀུན་ཏུ་བཟང་བོ་གཤེན་ལྷ་འོད་དཀར་གྱི་ཞལ་ནས་གསུངས་པའི་མདོ་ལ་མངོན་པར་བསྟོད་དོ། །ཨཱོྃ་ཨཱོྃ་ཨ་ཨ་སད་སད་ས་ལེ་མ་ལེ་ཨེ་མ་ཧོ་མ་བ་ཏ་ར་ཡེ་སྭཱཧཱ༔  དགེའོ། ། བཀྲ་ཤིས། 

			༧ བསྭོ་ཨཱོྃ་ཨ་ཐུན་ཉེ་ལོ་ཡོ་ཐུན་སྤུངས་སོ་ཐད་དོ་ཐུན། སད་དོ་གྱ་ནོམ་གྲན་ལ་ཟློག་ཐུན་བྷྱོ། སན་མིན་གྱ་ནོམ་གྲན་ལ་ཟློག་ཐུན་བྷྱོ། ལི་སད་གྱ་ནོམ་གྲན་ལ་ཟློག་ཐུན་བྷྱོ། གེ་ཞི་གྱ་ནོམ་གྲན་ལ་ཟློག་ཐུན་བྷྱོ། གུ་ནོ་གྱ་ནོམ་གྲན་ལ་ཟློག་ཐུན་བྷྱོ། ར་ཙ་གྱ་ནོམ་གྲན་ལ་ཟློག་ཐུན་བྷྱོ། ཛ་ཅི་གྱ་ནོམ་གྲན་ལ་ཟློག་ཐུན་བྷྱོ། ཙ་ཙ་གྱ་ནོམ་གྲན་ལ་ཟློག་ཐུན་བྷྱོ། ཡཀྴ་གྱ་ནོམ་གྲན་ལ་ཟློག་ཐུན་བྷྱོ། རཀྴ་གྱ་ནོམ་གྲན་ལ་ཟློག་ཐུན་བྷྱོ། ཤིན་ཙེ་གྱ་ནོམ་གྲན་ལ་ཟློག་ཐུན་བྷྱོ། ན་ག་གྱ་ནོམ་གྲན་ལ་ཟློག་ཐུན་བྷྱོ། ཨ་རྒེ་གྱ་ནོམ་གྲན་ལ་ཟློག་ཐུན་བྷྱོ། ཀུ་དྲ་གྱ་ནོམ་གྲན་ལ་ཟློག་ཐུན་བྷྱོ། མ་མ་གྱ་ནོམ་གྲན་ལ་ཟློག་ཐུན་བྷྱོ། ཤུ་ནིག་གྱ་ནོམ་གྲན་ལ་ཟློག་ཐུན་བྷྱོ། ཝེར་ཟེ་གྱ་ནོམ་གྲན་ལ་ཟློག་ཐུན་བྷྱོ། གྱེར་ཙེ་གྱ་ནོམ་གྲན་ལ་ཟློག་ཐུན་བྷྱོ། དུན་ཙེ་གྱ་ནོམ་གྲན་ལ་ཟློག་ཐུན་བྷྱོ། བོན་དབྱིངས་ཀྱི་གཙུག་གཏོར་འདིས་གནོད་བྱེད་སྡེ་བརྒྱད་ས་མ་ཡ་ཟློག་བྷྱོ། གཙུག་གཏོར་འདི་ནི་འབྲིའམ། ཀློག་གམ། འཆང་ངམ། མེ་ཏོག་མཆོད། བཀུར་སྟི་བྱས་ན། ཡུལ་ཕྱོགས་སུ་བཀྲ་ཤིས་པར་འགྱུར་རོ། །ནོར་དང་བུ་རྣམས་རབ་ཏུ་འཕེལ་བར་འགྱུར་རོ། །འཁོར་གྱི་རྐྱེན་དང་བར་ཆད་བཟློག་བར་འགྱུར་རོ། །སངས་རྒྱས་རྣལ་འབྱོར་དུ་བྱའོ། །ཀླུ་ཡི་རྒྱལ་པོ་རྣམས་ཀྱིས་དུས་སུ་ཆར་འབབ་པའོ། །དེ་བཞིན་གཤེགས་པའི་གཙུག་གཏོར་ནས་བྱུང་བའི་གདུགས་དཀར་མོ་ཅན། གཞན་གྱིས་མི་ཐུབ་པ། ཕྱིར་བཟློག་པ་ཆེན་མོ་ཞེས་བྱ་བ་རྗོགས་སོ། ། 

		

	
		
			.

			༄༅།། གཙུག་གཏོར་གསང་བའི་མདོ་ཞེས་བྱ་བ་བཞུགས།

			.

			༄༅།། བོན་སྒོ་བཞི་མཛོད་ལྔའི་བསྟན་པ་རྗེས་བཞག་གི་ནང་ཚན་ངན་སོང་སྐྱེ་སྒོ་གཅོད་པའི་མདོ།

			.

			.

			.

			འཁོར་བ་དོང་སྤྲུགས་སྐྱེ་སྒོ་གཅོད་པའི་མདོ་ཞེས་བྱ་བ་འདི། དང་པོ་གཤེན་རབ་ཀྱི་ཞལ་ནས་གསུངས། དེ་ནས་བདེར་གཤེགས་དགོངས་རྒྱུད། གོང་མ་ཆེ་དྲུག མཁས་པ་མི་བཞི་ལོ་པཎ་གཤེན་བརྒྱད་ལ་སོགས་པ་རིམ་པར་བརྒྱུད་ནས། བོན་ཆོས་དར་ནུབ་བྱུང་དུས་སུ། དྲན་པས་གཏེར་དུ་རྦས་པ་ལགས་སོ། །དེ་ནས་ལྷུན་གྲུབ་ཐོགས་མེད་ཀྱིས་བཏོན་ནས་རིམ་པར་བརྒྱུད་ནས། ཚུལ་ཁྲིམས་བློ་གྲོས་ལ་བརྒྱུད་དོ། །འཁོར་བའི་བོན་བཅུའི་དྲི་མས་ཡོངས་བཏགས་ཏེ། ཡང་རྩེ་ཐེག་པའི་བྱ་བ་ལྷུར་ལེན་པའི་དབེན་གནས་དམ་པ་དཀར་མོ་རི་ཁྲོད་ཀྱི། བྱང་ཆུབ་བསམ་གཏན་གླིང་དུ་པར་འདི་བཞུགས། དགེའོ། ། བཀྲ་ཤིས་སོ། །

			༄༅།། རྣམ་རྒྱལ་ཡིད་བཞིན་ནོར་བུ་ཡི་སྨོན་ལམ་རྣམ་གསུམ་ཞེས་བྱ་བ་བཞུགས་སོ།།

			

			༄༅།། དང་པོ་རྒྱུན་གནས་བཞིའི་སྨོན་ལམ། གཤེན་རབ་བགེགས་ལས་རྣམ་པར་རྒྱལ། །ཁྱུང་གསས་འབྲུག་གསས་སེང་གསས་དང་། །ཁྲོ་བོའི་རྒྱལ་བོ་རྣམ་རྒྱལ་གཙོ། །རྒྱུན་དུ་གནས་པའི་ཐུགས་རྗེ་ནི། །འགྲོ་བའི་དོན་ལ་མངོན་ཞུགས་ཏེ། །འཁོར་བ་སྟོང་བར་མ་གྱུར་ཚེ། །དཔག་ཏུ་མེད་པའི་ཐུགས་རྗེ་ནི། །ནམ་མཁའ་ལྟ་བུ་རྒྱ་ཆེ་བས། །ཐུགས་རྗེའི་སྐྱབས་འོག་ཚུད་དུ་གསོལ། །ཟད་པ་མེད་པའི་ཐུགས་རྗེ་ནི། །ས་གཞི་ལྟ་བུ་ཀུན་འབྱུང་བས། །དགོས་འདོད་བསྐང་བར་མཛད་དུ་གསོལ། །རྒྱུན་ཆད་མེད་པའི་ཐུགས་རྗེ་ནི། །ཆུ་བོ་ལྟ་བུ་རྒྱུན་རིང་བས། །ཉོན་མོངས་གསོ་བར་མཛད་དུ་གསོལ། །དམིགས་པ་མེད་པའི་ཐུགས་རྗེ་ནི། །ཉི་མ་ལྟ་བུ་ཀུན་གསལ་བས། །བདེ་བར་བསྐྱེད་པར་མཛད་དུ་གསོལ། །གཉིས་པ་ནོར་བུ་སྨོན་ལམ། རྫོགས་པའི་སངས་རྒྱས་འགྲོ་བའི་སྐྱབས་གཅིག་པུ། །འདོད་པ་ཇི་བཞིན་གྱུར་བའི་ཐུགས་རྗེ་དང་། །ཡིད་བཞིན་ནོར་བུ་དམ་པའི་མཐུ་དཔལ་དང་། །ཕྱོགས་བཅུའི་སངས་རྒྱས་རྣམས་ཀྱི་བྱིན་རླབས་ཀྱིས། །བདག་གིས་སྨོན་ལམ་བཏབ་པ་ཇི་ལྟ་བར། །ཀུན་ནས་ཡོངས་སུ་འགྲུབ་པར་མཛད་དུ་གསོལ། །འཇིག་རྟེན་དག་ན་བསམ་པ་རྩེ་གཅིག་ཏུ། །གཡུང་དྲུང་བོན་ལ་མོས་གྱུར་ཇི་སྙེད་རྣམས། །བསམ་པ་བར་ཆད་མེད་པར་འགྲུབ་པར་ཤོག །ཕྱོགས་བཅུའི་ཞིང་ཁམས་ཇི་སྙེད་རྒྱ་ཆེ་བར། །དེ་སྙེད་ཡོངས་སུ་དག་པའི་སངས་རྒྱས་བོན། །གཡུང་དྲུང་སེམས་དཔའ་མང་པོས་གང་བར་ཤོག །རབ་འབྱམས་གནས་པའི་སྐྱེ་འགྲོ་དུ་མ་རྣམས། །རྟག་ཏུ་ཚེ་རིང་ནད་མེད་བདེ་བ་དང་། །བོན་དང་མཐུན་པའི་དོན་ཀུན་འགྲུབ་པར་ཤོག །གཡུང་དྲུང་ས་ལ་བདག་ནི་སྤྱོད་བྱེད་ཅིང་། །ཚེ་རབས་རྟག་ཏུ་སྐྱེ་བ་དྲན་པ་དང་། །གཞོན་ནུར་གྱུར་ལ་རབ་ཏུ་བྱུང་བར་ཤོག །རྣམ་པར་རྒྱལ་བའི་རྗེས་སུ་སློབ་བྱེད་ཅིང་། །ལེགས་ལམ་བཟང་པོའི་སྤྱོད་པ་ཡོངས་སུ་ལེན། །འཆལ་མེད་དག་པའི་ཁྲིམས་ལ་གནས་པར་ཤོག །ལྷ་ཀླུ་མི་དང་སྐྱེ་འགྲོ་ཐམས་ཅད་ལ། །རང་སྒྲ་ཅི་འཚམས་པ་རུ་འཕྲུལ་ངག་སྒྲས། །གཡུང་དྲུང་བོན་འདི་ཡོངས་སུ་སྟོན་པར་ཤོག །སྡིག་སྒྲིབ་ལས་ཀྱི་རྣམ་སྨིན་ཀུན་བྱང་ནས། །གཡུང་དྲུང་སེམས་ལ་ཉམས་པ་མེད་པ་དང་། །བླ་མེད་དོན་ལ་དུས་ཀུན་བརྩོན་པར་ཤོག །བདུད་དཔུང་ལས་དང་ཉོན་མོངས་རབ་ཞི་ནས། །རྣམ་གྲོལ་ཞི་བའི་མཆོག་ལ་རབ་གནས་ཤིང་། །ཐོགས་མེད་དམ་པའི་དོན་ལ་སྤྱོད་པར་ཤོག །ཞིང་གི་རྡུལ་སྙེད་སེམས་ཅན་མ་ལུས་པ། །བདག་གི་གདུལ་བྱ་རྣམ་དག་ཉིད་གྱུར་ཏེ། །ངན་འགྲོ་གནས་ངན་མ་ལུས་རྒྱུན་ཆད་ཤོག །འགྲོ་ལ་ཕན་པའི་སེམས་ནི་ཡོངས་འཕེལ་ཞིང་། །བསྐལ་པ་ཀུན་ཏུ་བདུད་ལས་རྣམ་པར་རྒྱལ། །རབ་རྒྱལ་བོན་གྱི་འཁོར་ལོ་བསྐོར་བར་ཤོག །བདག་དང་མཚུངས་སྤྱོད་གཡུང་དྲུང་སེམས་དཔའ་རྣམས། །ཟབ་མོ་སྤྱོད་དང་མི་འབྲལ་བདག་འཕྲད་ཅིང་། །ནམ་ཡང་ཡིད་སུན་འདོད་སྐྱོ་མེད་པརཤོག །སངས་རྒྱས་གང་ཞིག་རྣམ་པར་རྒྱལ་བ་ཡིས། །མངོན་སུམ་ལྷང་ངེར་བལྟ་ཞིང་དེའི་གསུང་སྤྱོད། །རྒྱ་ཆེན་མཆོད་པའི་ཚོགས་ཆེན་བསགས་པར་ཤོག །བསྐལ་པ་མ་འོངས་གྲངས་འདས་མཐའ་དག་ཏུ། །སྐྱོ་བའི་སེམས་མེད་རྣམ་པར་རྒྱལ་བ་འཛིན། །མི་ཕམ་མགོན་གྱུར་མཆོག་ཏུ་སྤྱོད་པར་ཤོག །སྲིད་པ་ཐམས་ཅད་སྲིད་པས་ཁྱབ་པ་ལྟར། །བོན་རྣམས་དེ་བཞིན་རྣམ་པར་རྒྱལ་བས་ཁྱབ། །སེམས་ཅན་ཤེས་བྱ་དེ་ཡང་དེ་འདྲར་ཤོག །བསོད་ནམས་ཡེ་ཤེས་མི་ཟད་རྒྱ་མཚོ་ལ། །ཐབས་དང་ཤེས་རབ་བསྟན་པའི་གྲུ་གཟིངས་ལམ། །ཡོན་ཏན་འབྲས་བུ་ཡིད་བཞིན་ནོར་རྙེད་ཤོག །སངས་རྒྱས་ཀུན་གྱི་གཙོ་བོ་དམ་པའི་མཆོག །རྣམ་པར་རྒྱལ་བའི་སྤྱོད་པ་སྤྱོད་བྱེད་ཅིང་། །ཉེས་པའི་དགྲ་དཔུང་མ་ལུས་འཇོམས་པར་ཤོག །ཞིང་ཁམས་རྒྱ་མཚོ་མཐའ་ཡས་མ་ལུས་པར། །རྣམ་འཕྲུལ་རྒྱ་མཚོ་ཟད་མེད་ཡོངས་འགྱེད་ཅིང། །འཁོར་བའི་རྒྱ་མཚོ་ཡོངས་སུ་སྐེམ་པར་ཤོག །དུས་གསུམ་རྣམ་པར་རྒྱལ་བའི་གཟིངས་ཆེན་པོ། །སྙན་པའི་བ་དན་ནམ་མཁའི་མཐའ་མཉམ་ཞིང་། །སྐུ་གསུམ་གཞལ་ཡས་ཁང་ལ་རབ་གནས་ཤིང་། །འཇིག་རྟེན་ཁམས་ཀྱི་སྒྲོན་མེ་སངས་རྒྱས་རྣམས། །ཉི་མ་སྤྲིན་བྲལ་ལྷང་ངེར་གསལ་བ་ལྟར། །གདུལ་བྱ་ཀུན་ལ་དེ་སྙེད་རབ་འཆར་ཤོག །སྟོབས་ཆེན་ཕ་རོལ་གནོན་པའི་ཟིལ་དང་གཟི། །བརྗིད་ལྡན་རི་རྒྱལ་ལྷུན་པོའི་བསོད་ནམས་བརྟན། །བདུད་དཔུང་ལས་དང་ཉོན་མོངས་རབ་འཇོམས་ཤོག །གཡུང་དྲུང་བོན་འདི་རྒྱ་མཚོའི་གཏིང་ཟབ་པ། །ངོམས་མེད་བློ་ཡིས་དོན་ལ་མྱོང་བར་སྤྱོད། །འཆལ་བ་མེད་པར་བདག་ལ་རྫོགས་པར་ཤོག །སངས་རྒྱས་ཀུན་གྱི་ནང་ནས་མཐུ་བོ་བ། །བརྗོད་པའི་ཐར་པ་རྣམ་པར་རྒྱལ་བ་བཞིན། །མཁའ་མཉམ་དགེ་བ་འདི་དང་མཚུངས་སྤྱོད་ཤོག །མི་དགེ་ཉེས་པའི་བག་ཆགས་དང་བཅས་པ། །རྣམ་དག་ངང་དུ་རང་གྲོལ་ཞི་བར་གཤེགས། །ཡོན་ཏན་ཚད་མེད་རྒྱལ་བའི་རྒྱན་འགྱུར་ཤོག །མཁའ་ལ་ཟད་པ་མེད་ཅིང་ཐུག་པའང་མེད། །དེ་བཞིན་སེམས་ཅན་ཁམས་ཀྱང་མཐའ་མེད་པར། །བདག་གི་སྨོན་ལམ་འདི་ཡང་དེ་འདྲར་ཤོག །ཕྱོགས་བཅུའི་ཞིང་ཁམས་རིན་ཆེན་ནོར་བུས་བཀང་། །སངས་རྒྱས་མཆོད་དང་སེམས་ཅན་རེ་བ་བསྐང་། །བདག་ཉིད་ཡེ་ཤེས་བསྐྱེད་པའི་དཔལ་དུ་ཤོག །ལུས་ངན་གྲོགས་ངན་གནས་ངན་གཏན་སྤངས་ནས། །དེ་གྱུར་བཟང་པོའི་ཡོན་ཏན་མཐའ་ཡས་པ། །སྐྱེ་འགྲོ་ཡོངས་ཀྱི་རྒྱུད་ལ་སྐྱེ་བར་ཤོག །བདུད་དང་སྲིན་པོ་མུ་སྟེགས་ལ་སོགས་པ། །ལྟ་བ་ལོག་པར་ལྟ་བ་ཐམས་ཅད་ཀྱང་། །རྣམ་པར་རྒྱལ་བའི་ངང་དུ་གྲོལ་བར་ཤོག །གང་ཞིག་འཆི་བའི་ཚེ་ན་འགྱོད་མེད་པར། །བདེ་བ་ཅན་གྱི་ཞིང་ཁམས་རྣམ་དག་ཏུ། །རྣམ་པར་རྒྱལ་བའི་སྐུ་རུ་སངས་རྒྱས་ཤོག །འཁོར་བའི་རྒྱ་མཚོ་ཆེན་པོ་མ་སྟོངས་བར། །རྣམ་རྒྱལ་ཞིང་ཁམས་བཟང་ཞིང་ཉམས་དགའ་བར། །མི་ཕམ་རྒྱལ་པོ་ཡོངས་སུ་བཞུགས་པར་ཤོག །ཐུགས་ཉིད་ཡེ་ཤེས་རྒྱ་ཆེ་ཟད་མེད་པ། །དེ་བཞིན་ཐུགས་རྗེ་རྒྱུན་ཀྱང་དེ་འདྲ་བར། །འདྲེན་པའི་སྟོན་པ་རྒྱུན་དུ་བྱེད་པར་ཤོག །སྟོན་པས་བསྟན་པའི་བོན་རྣམས་ཇི་བཞིན་དུ། །གདུལ་བྱའི་བློ་ལ་དེ་ཉིད་རྣམ་པར་བཞེས། །རྟག་ཏུ་དབྱེར་མེད་དོན་ལ་རབ་སྤྱོད་ཤོག །འགྲོ་བའི་ལུས་ནི་ཅི་ཙམ་གྲངས་མང་ཡང་། །དེ་ཡི་མདུན་དུ་འདུལ་བའི་སངས་རྒྱས་སྐུ། །སྤྲུལ་པ་མང་པོ་ཡོངས་སུ་འགྱེད་ནུས་ཤོག །དེ་དག་དེ་བཞིན་ཉིད་ཀྱི་མཐུ་དང་དཔལ། །སྨོན་ལམ་འདི་ནི་ཡང་དག་མཆོག་ཆེན་པོ། །ཇི་ལྟར་བཏབ་བཞིན་འགྲོ་བའི་དཔལ་གྱུར་ཤོག །གང་ཞིག་རྣམ་པར་འཚེ་མེད་འཇིགས་བྲལ་རྗེ། །དེ་གྱུར་དེ་ནི་རྣམ་པར་རྒྱལ་བ་བཞིན། །ནམ་ཞིག་བདག་གི་འབྲས་བུ་དེ་ཐོབ་ཤོག །ཅེས་པའི་ཚིག་རྐང་བརྒྱ་དང་རྩ་བརྒྱད་འདི་ཉིད་རྒྱལ་བུ་ཀུན་དགའ་འོད་ཀྱིས་རྒྱ་མཚོའི་གླིང་ནས་ཡིད་བཞིན་གྱི་ནོར་བུ་རིན་པོ་ཆེ་ལེན་སྐབས་སུ་གསུངས་སོ། །བསྐལ་བཟང་དབུས་ན་བསྟན་པའི་གཙོ་བོ་ཆེ། །མཛད་པའི་ནང་ནས་ཕྲིན་ལས་དམ་པ་ཕུལ། །རྗེས་བཞག་མཐའ་རུ་རྒྱས་པའི་བཀྲ་ཤིས་ཤོག །བོན་གྱི་སྙིང་པོ་ཉེ་ལམ་གཟུངས་ཀྱི་དོན། །བཀའ་ཡི་ཉིང་ཁུ་སངས་རྒྱས་དགོངས་པའི་མཆོག །བསྟན་པའི་སྙིང་པོ་དར་རྒྱས་རབ་སྤྱོད་ཤོག །ལྷ་ཡི་གཙོ་བོ་རྣམ་རྒྱལ་ལྷ་བཅུ་ལ། །འཁོར་གྱི་དམ་པ་དཔལ་མགོན་བརྒྱ་རྩ་བརྒྱད། །ཡོངས་སུ་རྫོགས་པའི་འཁོར་ལོ་རབ་བསྐོར་ཤོག །རྣམ་རྒྱལ་གཏོར་མའི་སྨོན་ལམ་ནི། བདག་གཞན་དགེ་བའི་རྩ་བ་འདིས། །ལས་དང་བག་ཆགས་ཀུན་བྱང་ནས། །རིགས་དྲུག་འཁོར་བའི་རྒྱུན་ཆད་དེ། །ཐར་པའི་བདེ་གནས་ཐོབ་པར་ཤོག །ལས་ཀྱི་ས་བོན་མ་ཟད་པར། །གལ་ཏེ་འཁོར་བར་སྐྱེ་སྲིད་ན། །སྐྱེ་གནས་ངན་པའི་སྒོ་ཆོད་ནས། །དལ་འབྱོར་མི་ལུས་ཐོབ་པར་ཤོག །ཆུང་ནས་དད་པའི་སེམས་བསྐྱེད་དེ། །རྒྱུན་དུ་དགེ་བའི་ལས་ལ་བརྩོན། །མཐུན་རྐྱེན་ཕུན་སུམ་ཚོགས་པ་དང་། །བར་ཆོད་རྐྱེན་རྣམས་ཞི་བར་ཤོག །བླ་མ་དམ་པ་རྣམས་བསྟེན་ཞིང་། །ཉན་ཐོས་བསམ་པའི་རྒྱུད་སྦྱངས་ནས། །སྡེ་སྣོད་རྣམས་ལ་མ་རྨོངས་པར། །བླ་མའི་ཐུགས་རྗེས་ཟིན་པར་ཤོག །ལུས་ངག་ཡིད་གསུམ་བསླབ་བྱ་ལ། །དོན་དང་ལྡན་པར་རབ་གནས་ཤིང་། །ཉེས་པའི་དྲི་མས་མ་གོས་པར། །རང་རྒྱུད་ཡོངས་སུ་དག་པར་ཤོག །ཟང་ཟིང་འབྱོར་བ་ཅི་མཆིས་པ། །ཆུད་མི་ཟོས་དང་ལུས་གསོ་དང་། །ཞིང་དག་བསམ་པ་དག་པ་ཡིས། །མི་ཆགས་ཡོངས་སུ་གཏོང་བར་ཤོག །འགྲོ་བའི་དོན་ལ་བློ་གཏད་ཅིང་། །དེ་ཉིད་མངོན་དུ་གྱུར་པ་ཡིས། །འཁོར་བའི་འཇིགས་པ་ཐམས་ཅད་ལ། །ཡི་དམ་ལྷ་ཡིས་སྐྱོབ་པར་ཤོག །ཚིག་བོར་དོན་ལ་འཇུག་བྱེད་ཅིང་། །རང་སེམས་ལས་སུ་རུང་པ་ཡི། །སྐྱེ་མེད་རྟོགས་པའི་ཤེས་རབ་ཀྱིས། །རང་རིག་ཡེ་ཤེས་འཆར་བར་ཤོག །བྱང་ཆུབ་སེམས་དང་མི་འབྲལ་བར། །རང་བས་གཞན་དོན་གཙོར་བྱེད་ཅིང་། །གཡུང་དྲུང་སེམས་དཔའི་སྤྱོད་པ་བཞིན། །འགྲོ་བའི་དོན་ལ་བརྩོན་པར་ཤོག །འདོད་པས་གདུང་བའི་སེམས་ཅན་རྣམས། །ཅི་འདོད་རེ་བ་སྐོང་དོན་དུ། །བདག་གི་ལུས་དང་ལོངས་སྤྱོད་དང་། །སྲོག་ལའང་མི་ཆགས་ཕན་ཐོག་ཤོག །སེམས་ཅན་མི་བསྲུན་གང་ཞིག་གིས། །བདག་ལ་ཇི་སྲིད་གནོད་བྱས་ཀྱང་། །བསམ་ངན་སྦྱོར་བ་མ་ཡིན་པར། །སླར་ཡང་དེ་ལ་ཕན་ཐོག་ཤོག །སེམས་ཅན་རྣམས་ཀྱི་དོན་ཆེད་དུ། །ཕ་རོལ་ཕྱིན་དང་ཚད་མེད་སོགས། །བདེ་བར་གཤེགས་པའི་བསྟན་པ་བཞིན། །བདག་གིས་རྒྱུན་དུ་སྤྱོད་པར་ཤོག །སྡུག་བསྔལ་གྱུར་བའི་སེམས་ཅན་རྣམས། །བདེ་བར་འདྲོངས་པའི་ནུས་ལྡན་ཏེ། །བདག་གི་མིང་ཙམ་ཐོས་ནས་ཀྱང་། །མོས་ཤིང་ཡོངས་སུ་འདུན་པར་ཤོག །འཁོར་བ་ཅི་སྲིད་གནས་ཀྱི་བར། །དེ་སྲིད་སྙིང་རྗེའི་རྒྱུན་བསྲིང་ནས། །བྱམས་པའི་ཕན་གདགས་རིམ་པ་ཡིས། །སྐྱོ་ངལ་མེད་པར་དོན་བྱེད་ཤོག །ནམ་མཁས་ཁྱབ་པའི་སེམས་ཅན་རྣམས། །བདག་གིས་གདུལ་བྱར་ཀུན་གྱུར་ཏེ། །འཁོར་བའི་ཆུ་བོ་ལས་བསྒྲལ་ནས། །མྱང་འདས་ས་ལ་འཁོད་པར་ཤོག །རིགས་དྲུག་སེམས་ཅན་ཐམས་ཅད་ཀུན། །རང་རང་སྡུག་བསྔལ་ཀུན་ཞི་ནས། །བདེ་བ་ཕུན་སུམ་ཚོགས་ལྡན་ཏེ། །དེ་དག་རྒྱུན་མི་ཆད་པར་ཤོག །སྡུག་བསྔལ་སྡུག་བསྔལ་ལས་གྱུར་པའི། །ངན་སོང་གསུམ་པོའི་ལས་ཟད་ནས། །གང་ཞིག་གང་གི་བདེ་བ་ཡིས། །ཐར་བའི་ཁ་ལོ་བསྒྱུར་བར་ཤོག །སེམས་ཅན་རྣམས་ཀྱི་སྐལ་བ་བཞིན། །དེ་དག་འདྲེན་པའི་སྤྲུལ་པ་ཡིས། །གང་ལ་ཅི་འདུལ་སྒྲ་ཐོས་ཤིང་། །སྤྱོད་ཅིང་རྟོགས་པའི་སྐལ་ལྡན་ཤོག །བདག་ནི་རང་གཞན་དོན་འགྲུབ་ཅིང་། །སྒྲིབ་གཉིས་བྱང་ཞིང་ཚོགས་གཉིས་རྫོགས། །ཡེ་ཤེས་ལྔ་དང་ལྡན་པ་ཡིས། །འབྲས་བུ་སྐུ་གསུམ་འཐོབ་པར་ཤོག །འབྲས་བུ་སྐུ་གསུམ་ཐོབ་ནས་ཀྱང་། །ཐབས་མཁས་བདེར་གཤེགས་སྤྲུལ་བ་ཡིས། །འགྲོ་དྲུག་བདེ་བར་འདྲེན་པ་ལ། །ཐུགས་རྗེའི་བྱིན་རླབས་རྒྱུན་མི་ཆད་པར་ཤོག ། ས་བཅུའིསྨོན་ལམ། ༧ སྟོན་པ་ཀུན་ཏུ་བཟང་པོ་འདས་པ་མི་མངའ་བ། །ཐུགས་རྗེ་ཀུན་གྱི་མགོན་ལ་ཕྱག་འཚལ་ལོ། །དུས་འདི་ནས་བཟུང་སྟེ་ཉོན་མོངས་སེམས་ཅན་རྣམས། །ས་གནས་ཁྱད་པར་ཅན་དུ་བགྲོད་བྱའི་ཕྱིར། །སེམས་བསྐྱེད་རྣམ་དག་སྨོན་ལམ་འདི་བཏབ་པས། །འཕྲུལ་བོན་གསང་བ་ངང་རིང་ཐུགས་རྗེ་ཡིས། །འཁོར་བའི་གནས་ངན་ཀུན་སྤངས་ནས། །དག་པའི་ས་ལམ་བགྲོད་པའི་ཕྱིར། །ས་དང་པོ་རབ་ཏུ་དགའ་བའི་ས། །རབ་ཏུ་དགའ་བའི་ས་ལ་ནི། །སེར་སྣའི་སྒྲིབ་པ་དག་བྱང་ནས། །སྦྱིན་པའི་ཚོགས་ཆེན་རབ་རྫོགསཏེ། །སྦྱིན་པ་བྱམས་མའི་ཞལ་མཐོང་ཤོག །གཉིས་པ་དྲི་མེད་ཤེལ་གྱི་ས། །དྲི་མེད་ཤེལ་གྱི་ས་ལ་ནི། །འཆལ་བའི་སྒྲིབ་པ་དག་བྱང་ནས། །ཚུལ་ཁྲིམས་ཚོགས་ཆེན་རབ་རྫོགས་ཏེ། །ཚུལ་ཁྲིམས་བྱམས་མའི་ཞལ་མཐོང་ཤོག །གསུམ་པ་འོད་ཟེར་འཕྲོ་བའི་ས། །འོད་ཟེར་འཕྲོ་བའི་ས་ལ་ནི། །བྱུང་ཚོར་སྒྲིབ་པ་དག་བྱང་ནས། །བཟོད་པའི་ཚོགས་ཆེན་རབ་རྫོགས་ཏེ། །བཟོད་པ་བྱམས་མའི་ཞལ་མཐོང་ཤོག །བཞི་པ་ཕྱག་རྒྱ་བསྒྱུར་པའི་ས། །ཕྱག་རྒྱ་བསྒྱུར་བའི་ས་ལ་ནི། །ལེ་ལོའི་སྒྲིབ་པ་དག་བྱང་ནས། །བརྩོན་འགྲུས་ཚོགས་ཆེན་རབ་རྫོགས་ཏེ། །བརྩོན་འགྲུས་བྱམས་མའི་ཞལ་མཐོང་ཤོག །ལྔ་བ་བོན་ཉིད་སྤྲིན་ཚོགས་ས། །བོན་ཉིད་སྤྲིན་ཚོགས་ས་ལ་ནི། །གཡོ་རྩོལ་སྒྲིབ་པ་དག་བྱང་ནས། །བསམ་གཏན་ཚོགས་ཆེན་རབ་རྫོགས་ཏེ། །བསམ་གཏན་བྱམས་མའི་ཞལ་མཐོང་ཤོག །དྲུག་པ་བདེ་ལྡན་རྟོགས་པའི་ས། །བདེ་ལྡན་རྟོགས་པའི་ས་ལ་ནི། །མ་ནུས་སྦུང་ཆུང་སྒྲིབ་པ་དག་བྱང་ནས། །སྟོབས་ཀྱི་ཚོགས་ཆེན་རབ་རྫོགས་ཏེ། །སྟོབས་ཀྱི་བྱམས་མའི་མཐོང་ཤོག །བདུན་པ་ཡིད་བཞིན་འགྲུབ་པའི་ས། །ཡིད་བཞིན་འགྲུབ་པའི་ས་ལ་ནི། །གདུག་སེམས་སྒྲིབ་པ་དག་བྱང་ནས། །སྙིང་རྗེའི་ཚོགས་ཆེན་རབ་རྫོགས་ཏེ། །སྙིང་རྗེ་བྱམས་ཞལ་མཐོང་ཤོག །བརྒྱད་པ་མ་ཆགས་དག་པའི་ས། །མ་ཆགས་དག་པའི་ས་ལ་ནི། །རེ་དོགས་སྒྲིབ་པ་དག་བྱང་ནས། །སྨོན་ལམ་ཚོགས་ཆེན་རབ་རྫོགས་ཏེ། །སྨོན་ལམ་བྱམས་མའི་ཞལ་མཐོང་ཤོག །དགུ་པ་ཡི་གེ་འཁོར་ལོའི་ས། །ཡི་གེ་འཁོར་ལོའི་ས་ལ་ནི། །ཕྱིན་ཅི་ལོག་གི་སྒྲིབ་པ་དག་བྱང་ནས། །ཐབས་ཀྱི་ཚོགས་ཆེན་རབ་རྫོགས་ཏེ། །ཐབས་ཀྱི་བྱམས་མའི་ཞལ་མཐོང་ཤོག །བཅུ་པ་མི་འགྱུར་གཡུང་དྲུང་ས། །མི་འགྱུར་གཡུང་དྲུང་ས་ལ་ནི། །འཁྲུལ་རྨོངས་སྒྲིབ་པ་དག་བྱང་ནས། །ཤེས་རབ་ཚོགས་ཆེན་རབ་རྫོགས་ཏེ། །ཤེས་རབ་བྱམས་མའི་ཞལ་མཐོང་ཤོག །ས་ཏྲིག་ཨེར་སངས་ཞལ་མཐོང་ཤོག །ས་ཏྲིག་ཨེར་སངས་ཞལ་མཐོང་ནས། །བདག་དོན་ལྷུན་གྱིས་འགྲུབ་པར་ཤོག །བདག་དོན་ལྷུན་གྱིས་གྲུབ་ནས་ཀྱང་། །གཞན་དོན་མཐའ་རུ་ཕྱིན་པར་ཤོག །གཞན་དོན་མཐའ་རུ་ཕྱིན་ནས་ཀྱང་། །སེམས་ཅན་དོན་ཀུན་སྨིན་པར་ཤོག །སེམས་ཅན་དོན་ཀུན་སྨིན་ནས་ཀྱང་། །ཀུན་ཏུ་འོད་ཀྱི་ས་ནོན་ཤོག །ཀུན་ཏུ་འོད་ཀྱི་ས་ནོན་ནས། །བདེ་ཆེན་བོན་གྱི་ས་ལ་ཡང་། །ཅིར་ཡང་བརྗོད་དུ་མེད་པ་ལ། །མི་གཡོ་མཉམ་གསལ་སྐུ་གསུམ་རྫོགས་པར་ཤོག། །མི་གཡོ་མཉམ་གསལ་སྐུ་གསུམ་རྫོགས་ནས་ཀྱང་། །པད་མོ་དག་ལ་རྫུས་ཏེ་སྐྱེ་བརཤོག །པད་མོ་དག་ལ་རྫུས་ཏེ་སྐྱེས་ནས་ཀྱང་། །སེམས་ཅན་དོན་ཀུན་མཐའ་རུ་ཕྱིན་པར་ཤོག །ཅེས་པའི་ས་ལམ་རིམ་བགྲོད་ཀྱི་སྨོན་ལམ་འདི་ནི་ཁྲི་རྗེ་མདོ་ལས་བྱུང་བ་རྫོགས་སོ། །ཞི་བར་གྱུར་ཅིག་བདུད་ཀྱི་སྡེ། །སྟོང་པར་གྱུར་ཅིག་ངན་སོང་གསུམ། །དར་ཞིང་རྒྱས་གྱུར་གཡུང་དྲུང་བོན། །བདེ་ཞིང་ཡོངས་ཁྱབ་སེམས་ཅན་རྣམས། །བྱང་པར་གྱུར་ཅིག་སྡིག་དང་སྒྲིབ། །འཕེལ་བར་གྱུར་ཅིག་དགེ་བའི་ཚོགས། །བཀྲ་ཤིས་ཐོབ་ཅིག་ཡོན་གྱི་བདག །ཐོས་པར་གྱུར་ཅིག་སྟོན་པའི་བཀའ། །བརྩན་པར་གྱུར་ཅིག་སྨོན་ལམ་མཐའ། །ཕྱོགས་བཅུའི་དུས་གསུམ་བདེར་གཤེགས་དང་། །བདག་དང་མཐའ་ཡས་སེམས་ཅན་ཀུན། །གཉིས་མེད་ངང་ལ་མཉམ་གྱུར་ཅིག །སྟོན་པའི་ཐུགས་རྗེ་ཆེ་བར་ཤོག །ལྷ་ཡི་སྨོན་ལམ་བརྩན་པར་ཤོག །བོན་གྱི་བསྟན་པ་དར་བར་ཤོག །སེམས་ཅན་བདེ་སྐྱིད་འཛོམ་པར་ཤོག །མི་དགེ་སྡིག་ཚོགས་ནུབ་པར་ཤོག །སྲིན་གྱི་དམོད་པ་རྒུད་པར་ཤོག །འཁོར་བ་སེམས་ཅན་ཐམས་ཅད་ཀྱང་། །སྡུག་བསྔལ་མྱ་ངན་རྒྱུན་ཆད་ནས། །བཀྲ་ཤིས་དམ་པ་ཐོབ་པར་ཤོག །

			ཅེས་པའི་སྨོན་ལམ་འདི་ཉིད་ལྷ་སྲིན་ཕམ་རྒྱལ་རྩོད་དུས་ཀོང་ཙེས་གསུངས་སོ། ། བདེར་གཤེགས་སྤྱན་དྲངས་ཕྱག་འཚལ་མཆོད་པ་ཕུལ་བ་དང་། །བཤགས་དང་སྡོམ་དང་གསོལ་བ་བཏབ་པ་དང་། །སྨོན་ལམ་བཏབ་པའི་དགེ་བ་ཅི་བསགས་པ། །འགྲོ་བ་རྣམས་དང་ཐུན་མོང་སྤྱིར་བྱས་ཏེ། །ཀུན་ཀྱང་བླ་མེད་འབྲས་བུ་འཐོབ་བྱའི་ཕྱིར། །བདག་གཞན་དོན་དུ་བྱང་ཆུབ་ས་ལ་བསྔོ། ། ༧ སྔ་རབས་འདས་པའི་གཤེན་རབ་ཐམས་ཅད་ཀྱིས། །དམིགས་པ་མེད་པར་བསྔོས་པ་ཅི་བཞིན་དུ། །བདག་གཞན་དགེ་རྩ་བསོད་ནམས་ཅི་བསགས་པ། །བདག་ཀྱང་དེ་བཞིན་དུ་དམིགས་པ་མེད་པར་ཡོངས་སུ་བསྔོ་བར་བགྱིའོ། ། ༧ རྗེ་རྒྱལ་བ་འདུས་པའི་ངོ་བོ་ཉིད། །བླ་མ་རྣམས་ཀྱིས་བྱིན་གྱིས་རློབས། །འཇིག་རྟེན་གྱི་སྣང་བ་ལ་མི་ཆགས་པར། །ཆགས་མེད་ཀྱི་རང་གྲོལ་སྤྱོད་པར་ཤོག །སྒྱུ་ལུས་ལ་ཞེན་པ་མི་ཆགས་པར། །སྒྱུ་མ་ཡི་མཚན་ཉིད་འཛིན་པར་ཤོག །འདོད་ཡོན་ལ་ཞེན་པ་མི་ཆགས་པར། །ཆོག་ཤེས་ཀྱི་གཏེར་ལ་སྤྱོད་པར་ཤོག །བར་ཆོད་ཀྱི་རྐྱེན་ཁར་མི་འཆོལ་བར། །རང་སེམས་ལ་ངེས་ཤེས་འཁྲུངས་པར་ཤོག །ཐ་སྙད་ཀྱི་ཚིག་ཕྱིར་མི་འབྲང་བར། །དོན་ཟབ་ཀྱི་རོ་མཆོག་མྱོང་བར་ཤོག །ཀུན་རྫོབ་ཀྱི་སྣང་བ་ལ་མི་འགག་པར། །དོན་དམ་དུ་ཞེན་ཡུལ་གྲོལ་བར་ཤོག །ཐབས་ཟབ་ཀྱི་ལམ་མཆོག་རྙེད་པ་དང་། །ཤེས་རབ་ཀྱི་ས་གནས་བགྲོད་པར་ཤོག །སྟོང་གསལ་དུ་སྣང་བ་ལྷན་ཅིག་ཏུ། །སྣང་སྟོང་དུ་རང་ངོ་འཕྲོད་པར་ཤོག །རྣམ་སྨིན་གྱི་ལུས་རྒྱ་ཞིག་པའི་ཚེ། །འོད་གསལ་དུ་མ་བུ་མཇལ་བར་ཤོག །མཁྱེན་པ་ཡི་ཉི་མ་ཤར་བ་དང་། །བརྩེ་བ་ཡི་འགྲོ་ལ་ཕན་པར་ཤོག །སྒོ་གསུམ་གྱི་རྣམ་སྨིན་ཀུན་བྱང་ནས། །སྐུ་གསུམ་གྱི་འབྲས་བུ་སྨིན་པར་ཤོག །བསམ་སྦྱོར་དག་པའི་སྨོན་ལམ་འདི། །སྨོན་པ་བཞིན་དུ་འགྲུབ་པར་ཤོག །ཅེས་པ་འདི་ནི་བོན་གྲོགས་སློབ་དཔོན་བསྟན་པ་འོད་ཟེར་གྱིས་རྟ་སྒོའི་རྫུ་འཕྲུལ་ཕུག་ཏུ་བཞུགས་སྐབས་སུ་ཇག་པ་མི་གསུམ་གྱིས་རྐྱེན་བྱས་ནས་སྦྱར་བའོ། །༧ སྨོན་ལམ་འདི་བཏབ་དགེ་བའི་མཐུ་དཔལ་གྱིས། །ནད་མུག་མཚོན་གྱི་བསྐལ་པ་ཞི་བ་དང་། །དཔལ་འབྱོར་བསོད་ནམས་ཕུན་སུམ་ཚོགས་པ་ཡིས། །སངས་རྒྱས་བསྟན་པ་དར་ཞིང་རྒྱས་པར་ཤོག །སངས་རྒྱས་བསྟན་པ་རབ་དར་ནས། །སེམས་ཅན་དཔལ་འབྱོར་ཕུན་སུམ་ཚོགས། །ཡིད་བཞིན་ནོར་བུའི་རྒྱ་མཚོ་ལྟར། །དུས་རྣམ་རྟག་ཏུ་བཀྲ་ཤིསཤོག །གཤེན་རབ་རྣམ་པར་རྒྱལ་བ་ཡིད་བཞིན་གྱི་ནོར་བུ་རིན་པོ་ཆེའི་སྐུ་ལ་ཕྱག་འཚལ་ལོ། །༧ན་མོ་སྐུ་གསུམ་སངས་རྒྱས་ཁྱོད་ཀྱི་སྤྱན་སྔ་རུ། །དུག་གསུམ་བག་ལ་ཉལ་བ་མཐོལ་ལོ་བཤགས། །རིགས་ལྔ་བདེར་གཤེགས་ཁྱོད་ཀྱི་སྤྱན་སྔ་རུ། །དུག་ལྔ་རང་ཁར་སྤྱདཔ་མཐོལ་ལོ་གཤགས། །གཤེན་རབ་ཁྲི་གཙུག་རྒྱལ་བའི་སྤྱན་སྔ་རུ། །འདུལ་བ་ལུང་བཞིན་མ་བསྲུང་མཐོལ་ལོ་བཤགས། །མཁན་སློབ་དམ་པ་ཁྱོད་ཀྱི་སྤྱན་སྔ་རུ། །ཕྲ་རགས་ཕམ་པ་བྱུང་བ་མཐོལ་ལོ་བཤགས། །དུས་གསུམ་བདེར་གཤེགས་ཁྱོད་ཀྱི་སྤྱན་སྔ་རུ། །བཀའ་ནི་ལུང་བཞིན་མ་བསྒྲུབས་མཐོལ་ལོ་བཤགས། །བླ་མ་རྗེ་བཙུན་ཁྱོད་ཀྱི་སྤྱན་སྔ་རུ། །མོས་གུས་ཞབས་ཏོག་ཆུང་བ་མཐོལ་ལོ་བཤགས། །ཡི་དམ་ལྷ་ཚོགས་ཁྱོད་ཀྱི་སྤྱན་སྔ་རུ། །བོན་ལ་སྤངས་བླངས་བྱས་པ་མཐོལ་ལོ་བཤགས། །མ་སྲིང་མཁའ་འགྲོ་ཁྱོད་ཀྱི་སྤྱན་སྔ་རུ། །དམ་ཚིག་ཚུལ་བཞིན་མ་བསྲུང་མཐོལ་ལོ་བཤགས། །བོན་སྐྱོང་སྲུང་མ་ཁྱོད་ཀྱི་སྤྱན་སྔ་རུ། །མཆོད་པ་ལོ་ཟླར་འདས་པ་མཐོལ་ལོ་གཤགས། །མཆེད་དང་ལྕམ་དྲལ་ཁྱོད་ཀྱི་སྤྱན་སྔ་རུ། །བཀུར་བསྟི་དག་སྣང་ཆུང་བ་མཐོལ་ལོ་བཤགས། །དྲིན་ཆེན་ཕ་མ་ཁྱོད་ཀྱི་སྤྱན་སྔ་རུ། །དྲིན་ལ་ལན་གྱིས་མ་སོད་མཐོལ་ལོ་བཤགས། །འགྲོ་དྲུག་སེམས་ཅན་ཁྱོད་ཀྱི་སྤྱན་སྔ་རུ། །སྙིང་རྗེ་བྱམས་སེམས་ཆུང་བ་མཐོལ་ལོ་བཤགས། །མདོར་ན་ཚེ་རབས་འཁོར་བ་ཐོག་མ་མེད་པ་ནས། །ཐ་མ་ད་ལྟའི་ལུས་འདི་བླངས་པ་ཡན་ཆད་དུ། །རྒྱུ་དུག་གསུམ་དུག་ལྔའི་དབང་གིས། །ཡོན་ཏན་ཅན་གྱི་གོང་ནས་བསྡད་པ་དང་། །དད་པ་ཅན་གྱི་ཟས་ཟོས་པ། །མོས་གུས་ཅན་གྱི་ཕྱག་སྣ་བླངས་པ། །མི་ཞུ་བ་ཡི་འབུལ་ཚོགས་བསྡུས་པ། །རྒྱུ་མ་རིག་མ་རྟོགས་ལོག་རྟོག་འཁྲུལ་བ་གཞན་དབང་གི་སྒོ་ནས། །སྡིག་པ་མི་དགེ་བའི་ལས་ཅི་བགྱིས་པ། །དེ་དག་ཐམས་ཅད་མཐོལ་ལོ་བཤགས་སོ། །ཐུགས་རྗེ་ཆེན་པོས་བྱང་ཞིང་དག་པར་མཛད་དུ་གསོལ། །སྔོན་གྱི་ལས་དབང་དུ་མ་གྱུར་ཅིག །འཕྲལ་གྱི་རྐྱེན་དབང་དུ་མ་གྱུར་ཅིག །ཡུན་གྱི་སྒྲིབ་པ་རུ་མ་གྱུར་ཅིག །ཕྱི་མའི་ལན་ཆགས་སུ་མ་གྱུར་ཅིག །བར་དོའི་འཁྲུལ་རྐྱེན་དུ་མ་གྱུར་ཅིག །ཐར་ལམ་གྱི་གེགས་ཤིང་དུ་མ་གྱུར་ཅིག །མཉམ་སྙོམས་ཡེ་ཤེས་དྲི་མེད་མཆོག་གི་དངོས་གྲུབ་མ་ལུས་པ་ཐོབ་པར་མཛད་དུ་གསོལ། ༈ །འགྲོ་ཀུན་འཁོར་བའི་མཚོ་ལས་བསྒྲལ་བའི་ཕྱིར། །བདག་ནི་སྐྱེས་ཤིང་སྐྱེ་བ་ཐམས་ཅད་དུ། །མཐར་ཐུག་རྫོགས་པའི་སངས་རྒྱས་མ་ཐོབ་པར། །ཉོན་མོངས་འཁོར་བའི་བོན་ལ་མི་གནས་ཤིང་། །ཡང་དག་རྫོགས་པའི་སངས་རྒྱས་འཐོབ་པར་ཤོག །དེ་མ་ཐོབ་ཀྱི་བར་དུའང་བདག་ཉིད་ནི། །སྦྱིན་པ་ཚུལ་ཁྲིམས་བཟོད་པ་བརྩོན་འགྲུས་དང་། །བསམ་གཏན་སྟོབས་མཆོག་སྙིང་རྗེ་སྨོན་ལམ་དང་། །ཐབས་དང་ཤེས་རབ་བླ་མེད་ཕྱིན་བཅུ་ཡི། །བདག་དོན་ལྷུན་འགྲུབ་གཞན་དོན་མཐར་ཕྱིན་ནས། །ལས་འབྲེལ་རྣམས་དང་མཐའ་ཡས་འགྲོ་བ་ཀུན། །སྐུ་གསུམ་སངས་རྒྱས་ཀྱི་ས་ལ་འཁོད་པར་ཤོག །

			

			

		

	
		
			.

			༄༅།། ཚེ་དབང་སྨོན་ལམ་དོན་འདུས་རིན་ཆེན་ཕྲེང་བ་བཞུགས་སོ།།

			༄༅།། བདེ་སྨོན་ཉུང་འདུས་བཞུགས།

			

			ན་མོ་བསླུ་མེད་སྐྱབས་མཆོག་རྣམས་ཀྱི་བྱིན་རླབས་དང༌། །རྣམ་དཀར་དགེ་ཚོགས་སྒུབ་པའི་ནུས་མཐུ་དང༌། །བོན་ཉིད་རྣམ་པར་དག་པའི་བདེན་སྟོབས་ཀྱིས། །ཇི་ལྟར་སྨོན་པའི་དོན་ཀུན་འགྲུབ་གྱུར་ཅིག །བསྟན་པའི་སྙིང་པོ་སངས་རྒྱས་གཡུང་དྲུང་བོན། །བསྟན་འཛིན་དཔོན་སློབ་བཤད་སྒྲུབ་འཕེལ་བ་དང༌། །བསྟན་སྦྱིན་མངའ་དབང་ལོངས་སྤྱོད་རྒྱས་པ་དང༌། །བསྟན་པ་སྲིད་མཐའི་བར་དུ་གནས་གྱུར་ཅིག །ཁྱད་པར་རྗེ་བཙུན་མཉམ་མེད་བླ་མ་ཡི། །རིང་ལུགས་འཁྲུལ་མེད་རྒྱལ་བ་སྨན་རི་བ། །མདོ་སྔགས་ཉི་ཟླ་ཟུང་འབྲེལ་བསྟན་པའི་མཆོག །དུས་ཀུན་ཉམས་མེད་ཡུན་རིང་གནས་གྱུར་ཅིག །དེ་ཉིད་འཛིན་སྐྱོང་སྤེལ་པའི་སྲོལ་འཛིན་པ། །མཚུངས་མེད་བླ་མའི་ཞབས་པད་བརྟན་པ་དང༌། །རྣམ་དག་འདུས་སྡེ་དར་ཞིང་རྒྱས་པ་དང༌། །སྙན་པའི་གྲགས་ཆེན་ས་སྟེང་ཁྱབ་གྱུར་ཅིག །དེ་ལ་བརྟེན་ནས་མཁའ་མཉམ་འགྲོ་བ་ཀུན། །ནད་མུག་འཁྲུག་རྩོད་རབ་ཏུ་ཞི་བ་དང༌། །ཕན་བདེ་སྐྱིད་པའི་ཉི་མ་འབུམ་ཤར་ནས། །མཐར་ཐུག་རྫོགས་སངས་རྒྱས་པའི་བཀྲ་ཤིས་ཤོག །ཅེས་པས་བདེ་སྨོན་ཉུང་འདུས་འདི་ཡང༌། སྨན་རིའི་མཁནཆེན་ཉི་མ་བསྟན་འཛིན་དབང་གི་རྒྱལ་པོས་ཟིལ་གནོན་ཞེས་པ་མེ་རྟའི་ལོར་སོག་སྡེའི་བོན་དགོན་དུ་སྦྱར་བ་དགེའོ།།

			

			༄༅།། གཤེན་རབ་རྣམ་པར་རྒྱལ་བ་ཡིད་བཞིན་གྱི་ནོར་བུ་རིན་པོ་ཆེའི་སྐུ་ལ་ཕྱག་འཚལ་ལོ། བསྭོ་མུ་ཡེ་སྤྲོས་ཁྱུང་ཡེ་ལམ་ཀྲི་ཁྲི་ཏར་དར་གསལ་འོད་དཔག་རམ་སྭཱ་ཧཱ། བསྭོ་དམུ་ར་ཏ་ཧན་ཝེར་ནི་བྷྲུཾ་ཧྲུན། མུ་ཏྲེ་མུ་ཏྲེ་དམུ་ར་མུ་ཏྲེ། མུ་ཡེ་མུཡེ་ཧ་ར་མུ་ཡེ། མུ་སྤྲོས་མུ་སྤྲོས་ཝེར་རོ་མུ་སྤྲོས། མུ་ནི་གྱེར་ཏོ་ཡེ་ཁྱབ་ཁར་རོ། སྤྲོས་བདལ་ཧྲི་ཧྲོ། ཝེར་ནི་ཝེར་ལོ། ཤུད་ལ་ཝེར་རོ། ན་ཧུ་ཏ་ཀ ཤུདྡྷོ་ཤུདྡྷོ་དུ་ཤུདྡྷོ་ཡ། སལེ་སལེ་ཏྲི་སལེ་ཡ། སང་ངེ་སང་ངེ་སུ་སང་ངེ་ཡ། དམུ་ར་ཏ་ཧན། ཁྲི་ཙེ་དྲུང་མུ། ཧ་ཧ་བྷྲུཾ་བྷྲུཾ། ཧོ་ཧོ་ལམ་ལམ། ཧཱུཾ་ཧཱུཾ་ཕཊཿཕཊཿ 

			

			སྒོ་གསུམ་དག་པའི་དགེ་བ་གང་བགྱིས་པ། །

			ཁམས་གསུམ་སེམས་ཅན་རྣམས་ཀྱི་དོན་དུ་བསྔོ། །

			དུས་གསུམ་བསགས་པའི་ལས་སྒྲིབ་ཀུན་བྱང་ནས། །

			སྐུ་གསུམ་རྫོགས་པའི་སངས་རྒྱས་མྱུར་ཐོབ་ཤོག །

